
Makǝ
ŋrɔ a

Ǝnyɔnudisa
Ǝnyɔnyɔɛ wema ǝla a, Makǝ i ŋrɔ ɛ, ye i wo gbǝ yɔ nǝ bǝ Jaan. Ǝ́ wɔdɔ kidǝ

Pyɛɛ(1Pyɛ 5v13) kidǝ Pɔlu(Amd 12v25); (kol 4:10) Jifutɔ i ì nyi, kpɔ ŋ́ lǝ Yesu ǝ
dǝkprɔviwo mǝ o. Lǝ Ǝnyɔnyɔɛ amǝnǝ awo mǝ a, ye i kpokpoe wu ɖeya wo. Ǝ́ ŋrɔ
wema a ɖiɖa xɔs̀ǝtɔ kǝ ŋ́ nyi Jifu a o, i sǝ dǝ ŋusǝn wo, nǝ wo a xɔ wusǝn kǝ Yesu
wɔɖɛ a sǝ. Ǝ́ lǝ ɖǝ disa lǝ ye wema a mǝ bǝ Yesu i nyi Mawuvi ǝgbǝjinɔtɔ, i ǝnu kǝ
i wɔ lǝ anyigbanji awo see a, ǝ wɔwo lǝ ye dada ǝnujromǝ, l'ǝtonu sǝsǝ mǝ. Makǝ
talɔ ǝnu jiwun kǝ Yesu wɔ awo ji wu y'enukpramǝ wo, i sǝ ɖǝ Mawu ǝwusǝn kǝ
lǝ Yesu ji a disa. Ǝnyɔ sùgbɔ lǝ Makǝ wema ǝlamǝ i nyi ɖekɛnya kidǝ Matie kidǝ
Luka ǝ wema. Makǝ ŋrɔ ǝnu ɖewo, i ŋ lǝ ǝnyɔnyɔɛ wema ɖeya wo mǝ o. Ǝnyɔ awo
ɖoo kǝ: Yesu ǝmǝjitɔwo ka va kprɔ ɛ dǝ ǝgan ŋ (Mak 3:20-21). Ǝnuku kǝ wo do i ì
cin nǝ ɖeekia a (Mak 4:26-29). Yesu hun ŋkuvi nǝ ŋkuvitɔnɔ ɖǝka lǝ Bɛtisayida
(Mak 8:22-26). Ǝnyɔta kǝji Makǝ xonu do awo ɖoo kǝ: Yesu i nyi xɔgantɔ nǝ xixǝ
a see, Yesu nyi Mawuvi, Yesu nyi Àgbǝtɔ Ǝvi, Yesu nyi Kriso Xɔgantɔ, Yesu nyi
kpɔdǝŋ nǝ vǝvǝ sǝsǝ.

Cocomǝ kǝ wema a hen a wo kǝ
Ǝdɔ kǝ Jaan Mawucilǝnamǝtɔ a wɔ a(1:1-13)
Ǝdɔ kǝ Yesu wɔ lǝ Galilee awo (1:14--8:30)
Yesu bǝ ye a ku i la gbǝ nyɔ co oku (8:31--9:50)
Yesu lǝ ǝmɔji yikɔ Jǝrizalɛmù (10)
Yesu xonu kidǝ amǝ wo lǝ Jǝrizalɛmù (11--12)
Yesu xonu dǝ tukaɖa kǝ wo a va do nǝ àdǝk̀prɔv̀i a wo ŋ (13)
Aya kǝ Yesu a ɖu a kidǝ ye nyɔnyɔ co oku (14--16)

Jaan Mawucilǝnamǝtɔ a nu Mawunyɔ
(Matie 3:1-12; Luka 3:1-18; Jaan 1:19-28)

1 1Ǝŋǝ nyɔɛ Yesu Kriso Mawu vi tɔ a, fi i tɔji co a kǝ: 2 Lǝ Mawugbǝɖotɔ Ezayi
wema mǝ a, wo ŋrɔ bǝ: «Naa dɔ tiin ŋǝdotɔ ɖiɖa jǝŋkɔ n'ǝwo, nǝ a gra ǝmɔ

do ɖɛ n'ǝwo. 3Amǝ ɖeka lǝ dǝ àxa lǝ zogbǝj̀i: Mi gra ǝmɔ wo do nǝ Àxotɔ a, mi
ɖǝ ye fɔmɔ wo nǝ wo a jɔ.» 4 Jaan Mawucilǝnamǝtɔ do dǝ zogbǝj̀i; i lǝ nu Mawu
nyɔ bǝ: «Mi trɔ jɔjɔ, nǝ wo a lǝ Mawuci nǝ mi, nǝ Mawu na cɔ mia gɔjǝjǝwo se kǝ
mi.» 5 Judee kan mǝ tɔ wo, kidǝ Jǝrizalɛmù dugan mǝ tɔwo see va nǝ gbɔ, i na
nu wo gɔjǝjǝwo nǝ ɛ, lǝ amǝ wo see ŋkɔ, i a lǝ Mawuci nǝ wo lǝ Judɛɛn tɔ a mǝ.
6 Jaan a, do nɔ awu diŋdin kǝ wo cɔ làkumi ye fu i sǝ tɔn a, ǝran yu i wo sǝ wɔ
àkpabranu kǝ i sǝ branɔ dǝ arin a. Ǝnu kǝ i ɖunɔ a, i nyi ǝb̀ɔwo kidǝ ǝnyi àkuàku.
7Ǝ nu nǝ Mawu nyɔ bǝ: «Amǝ kǝ lǝ tiin ŋgbǝgbɔnɔ a, wɔ wusǝn ɖɛ wu ŋ, nyi ŋ́ jǝ i
la bubɔ, i tu ye fɔkpaka wo kpete o. 8Ǝnya a, ǝc̀i i ŋ sǝ lǝ lǝ̀ Mawuci nǝ mi; vɔ̀ a, ya
a Gbɔǹgbɔǹ Kɔkɔ i a sǝ lǝ Mawuci nǝ mi.»

Mawucilǝlǝ Yesutɔ kidǝ ye tǝtǝkpɔ
(Matie 3:13-17; 4:11; Luka 3:21-22; 4:1-13)

9Ganamǝdo a, Yesu gbɔ co Nazarɛti lǝ Galilee kan mǝ va. I Jaan lǝ Mawuci
nǝ Yesu lǝ Judɛɛn tɔ a mǝ. 10Kǝ Yesu lǝ do co ǝtɔ a mǝ a, ǝ́ kpɔ jiŋkori hun, i
Gbɔǹgbɔǹ Kɔkɔ ɖi co ǝji sigbǝ Aloŋkuku gbɛsɛ ǝnǝ, i va jǝ dǝji. 11 I ǝgbǝ ɖeka ɖi co

Makǝ 1 2
jiŋkori: «Ǝwo i nyi ǝvinyǝ vǝvǝ; ǝj̀ijɔ nǝ ŋ dǝ ǝwun ǝwo.» 12Àka àka a, Gbɔǹgbɔǹ a
tutu Yesu yi zogbǝj̀i. 13Yesu nɔ zogbǝj̀i nǝ ŋkǝkǝ hoka, i rɛgba te e kpɔ. Ǝ́ nɔnǝ
ǝgbǝmǝ ran wo mǝ, i Mawu ŋǝdotɔwo na lǝ d'alɔ ɛ.

Yesu yɔ ǝh̀welǝtɔ amǝnǝ
(Matie 4:12-22; Luka 4:14-15)

14Kǝ wo lǝ Jaan dǝ gakpamǝ jrɔ a, Yesu yi Galilee, i tɔ ǝŋǝ nyɔɛ Mawutɔ a dodo.
15 I nu bǝ: «Ǝgaa mǝ va, i Mawufiɔɖuɖu a tǝbɔ. Mi trɔ jimǝ, i mi a xɔ ǝŋǝ nyɔɛ a sǝ.
16Yesu lǝ to Galilee tɔ a to, i kpɔ Simɔɔ kidǝ nɔvia Andre i wó lǝ da ǝɖɔ dǝ ǝtɔ mǝ,
ǝh̀welǝtɔ i wó nyi. 17Yesu nu nǝ wo bǝ: «Mi kprɔŋdo, na kprami, i mi a kprɔnǝ
amǝ wo va ŋ, sigbǝ mi lǝ nǝ ǝh̀we a.» 18Zeɖeka a, wó gbǝ wo ɖɔ wo ɖɛ, i kprɔ ɛ
do. 19Kǝ i gboyi ŋkɔ hɔɖeka a, ǝ́ kpɔ Jakǝ, Zebeɖe via, kidǝ nɔvia Jaan, i wo ca wo
lǝ wo tɔjihun mǝ, i lǝ gra wo ɖɔwo do. 20Àka àka a, Yesu yɔ wo; i wó daci wo
dada Zebeɖe ɖɛ dǝ ǝtɔjihun a mǝ kidǝ ye dɔwɔtɔ wo, i kprɔ Yesu do.

Yesu nya gbɔǹgbɔǹ vɔɛn lǝ ŋucu ɖeka ji
(Luka 4:31-37)

21Yesu kidǝ ye dǝkprɔviwo yi Kapɛnawumù. I Jifu wo gbɔǹgbɔǹzangbǝ a, Yesu
ɖo wo bɔbɔxo, i tɔ ǝnu kpakpra amǝ wo ji. 22Ye nu kpramǝ kpacawo, ɖo ǝ́ lǝ kpra
ǝnu wo kidǝ àcɛ kpakpa, kpɔ ŋ́ nyi sigbǝ ǝsǝkpramǝtɔwo tɔ ǝnǝ o. 23Ŋucu ɖeka
lǝ wo bɔbɔxo a, i gbɔǹgbɔǹ vɔɛn lǝji; i ì dǝ àxa bǝ: 24 «Nukee ǝ lǝ ji nǝ mi, Yesu
Nazarɛtitɔ? Ǝ va i kaa vɔmi i a? Ŋ dǝsi Amǝ kǝ ǝnyi a: Ǝwo i nyi, Amǝ Kɔkɔ kǝ
Mawu dɔ ɖiɖa a!» 25Yesu ɖǝgbǝ dǝ e vǝvǝ ɖǝ bǝ: «Vin xwui i na do lǝ ŋucu a mǝ.»
26Gbɔǹgbɔǹ vɔɛn a, hunhun i kidǝ ǝg̀an i do lǝ ŋucu a mǝ, i ì dǝ àxa gaŋgan ɖeka.
27Ǝ kpaca wo see, i wo lǝ ka wo ɖekiwo sǝ bǝ: «Nukee i nyi hunna? Ǝnukpramǝ
yeyee kidǝ àcɛ kpakpa bu kǝ sa! Ǝ́ ɖǝnǝ ǝgbǝ dǝ gbɔǹgbɔǹ vɔɛn wo, i wó sǝ nǝ
ǝtonu nǝ ɛ!» 28Zeɖeka a a, ye ŋkɔ gban to Galilee kan a see mǝ.

Yesu vɔ ǝd̀ɔ̀ nǝ dɔnɔ sùgbɔ
(Matie 8:14-17; Luka 4:38-41)

29Kǝ Yesu lǝ do lǝ bɔbɔxo a, ye kidǝ Jakǝ, Jaan vayi Simɔɔ kidǝ Andre ye xo mǝ.
30 Simɔɔ ǝ sinɔ lǝ vùvɔg̀an dɔ̀ i mrɛ ɖɛ, àka àka a, wo nu ye nyɔ nǝ Yesu. 31Yesu tǝ
bɔ ɛ, i lǝ alɔ nǝ ɛ, i cɔ ɛ co; vùvɔg̀an a vɔ nǝ ɛ, i ì tɔ wo mǝjro xɔxɔ. 32 Fiɛnyigbɔ kǝ
nyidɔn jǝmǝ jrɔ a, wo kprɔ dɔǹɔ̀ wo kidǝ amǝ kǝ gbɔǹgbɔǹ vɔɛn lǝ d'aya nɔ awo
see va gbɔ. 33 I ǝd̀ùgan mǝ tɔwo see va bɔ dǝ àxo a gbonu. 34 I ì vɔ ǝd̀ɔ̀ nǝ amǝ
sùgbɔ kǝ lǝ ǝd̀ɔ̀ ɖǝsiaɖǝ ɖɛ a, i gbǝ nya gbɔǹgbɔǹ vɔɛn sùgbɔ, i ŋ́ gbǝ gbɔǹgbɔǹ
vɔɛn awo ɖɛ i wo xonu o; ɖo wó dǝsi i.

Yesu nu Mawu nyɔ to Galilee kan mǝ
(Luka 4:42-44)

35 Lǝ ŋgbangbansigbɔ a, Yesu co i vayi lefi amǝ ɖekɛn ŋ́ lǝ a o, i tɔ ǝɖǝ xoxo
leena. 36 Simɔɔ kidǝ ye kpǝnawo tɔ ɛ jiji. 37Kǝ wó kpɔ ɛ a, wó nu nǝ ɛ bǝ: «Amǝ wo
see lǝ ji ǝwo.» 38 I i nu nǝ wo bǝ: «Mi va mi a yi àfibu, lǝ bota kǝ lǝ mi a kpaɖekawo
mǝ, kina a maa nu Mawu nyɔ leena, ɖo ye i dɔ i ŋ do.» 39 I i to Galilee kan see mǝ i
na lǝ nu Mawu nyɔ to wo bɔbɔxo wo, i na gbǝ lǝ nya gbɔǹgbɔǹ vɔɛn wo.

Yesu vɔ ǝd̀ɔ̀ nǝ dɔj̀ɛǹnɔ̀ ɖeka
(Matie 8:1-4; Luka 5:12-16)

40Ŋucu dɔj̀ɛǹnɔ̀ ɖeka va Yesu gbɔ, i jǝkroji dǝ ŋkɔ nǝ ɛ, i dǝ akpǝ nǝ ɛ bǝ: «Nǝ i
jro o a , aa vɔdɔ ŋ.» 41Y'enu ɖu àdɔǹnù nǝ Yesu, i ì talɔ ɛ. I nu nǝ ɛ bǝ: «Ǝ jro ŋ,
tɔdɔ na vɔ.» 42Zeɖeka a, dɔjɛn a co lǝ ji, i ǝd̀ɔ̀ a vɔ nǝ ɛ. 43Yesu nya ɛ zeɖeka i

2023-05-04: DRAFT



Makǝ 1 3
xonu nǝ ɛ vǝvǝɖǝ bǝ: 44 «Hǝn aye, nǝ ŋ́ ka a nu ǝnu kǝ ŋ wɔ a, nǝ amǝ ɖǝ o. Vɔ̀ a,
yi i vɛ disa ɖekiwo nǝ Mawuvɔs̀atɔ wo i na gbǝ sa ǝvɔ kǝ Moyizì bǝ wo a sa a, nǝ
tɔɔɖiɖi, nǝ wo a va sǝ ɖǝ kunu.» 45Vɔ̀ a, kǝ i yi a, i tɔ ǝnu kǝ jɔ a nunu nǝ amǝ
ɖǝsiaɖǝ, cagbǝ hunnatɔ a, Yesu ŋ́ ka gbǝ tǝ ŋ́ disa ɖeekia lǝ ǝd̀ùgan ɖǝ mǝ o, i a
gbɔjɛn i na vɛ ci àzɔg̀e lǝfi amǝ ɖǝ ŋ́ lǝ a o. I amǝ wo na lǝ va gbɔ co àfisiafi.

Makǝ 2 4

Wo cɔ dɔnɔ to ǝx̀ɔta ɖi dǝ Yesu ǝkɔmǝ (2.4)

Yesu vɔdɔ nǝ kprɔbɔnɔ ɖeka
(Matie 9:1-8; Luka 5:17-26)

2 1 Lǝ ŋkǝkǝ ɖǝwo ŋgbǝ a, Yesu vayi Kapɛnawumu, i amǝ wo sǝ bǝ ǝ lǝ àxomǝ.
2 I wo da àhwà, i va bɔ dǝ leena, i toho xa kǝkǝ sǝ yi àgbo a nu, i Yesu na lǝ nu

Mawu nyɔ nǝ wo. 3Amǝ ɖekawo hǝn kprɔbɔnɔ ɖeka gbɔnɔ nǝ Yesu, i amǝ amǝnǝ
kikee ɖɛ. 4Kǝ àhwà a sùgbɔ i wo ŋ́ ka tǝ ŋ cɔ ɛ ɖo Yesu gbɔ o a, wo vɛ ra ǝx̀ɔ kǝ mǝ
i lǝ a, i ɖǝ ǝdo ɖeka dǝ lefi Yesu lǝ a, i cɔ ǝba kǝji kprɔbɔnɔ a mrɛ do a to leena ɖi
dǝ àkɔmǝ nǝ Yesu. 5Kǝ Yesu kpɔ wo xɔs̀ǝ a, ǝ nu nǝ kprɔbɔnɔ a bǝ «Ǝvinyǝ, wo cɔ
tɔɔ gɔj̀ǝjǝwo sǝ kǝ o» 6Ǝsǝkpramǝtɔ ɖekawo Kanrɛn dǝ leena ɖɛ, i lǝ nu dǝ aye mǝ
bǝ: 7 «Nukeejɔ i ŋucu hunna lǝ xonu ǝnǝ? Ǝ lǝ nunyɔ dǝ àgɔ̀ nǝ Mawu, Mɛɛ i la tǝ ŋ́
cɔ àgɔj̀ǝjǝ kǝ amǝ zǝn lǝ Mawu ŋ?» 8Yesu mɔŋjǝ wo susumǝ zeɖeka, i byɔ wo sǝ
bǝ: «Nukeejɔ i mi lǝ bu ǝnu hunna wo dǝ aye mǝ koo? 9Nǝ wo a nu nǝ kprɔbɔnɔ a
bǝ: "Wo cɔ tɔɔ gɔjǝjǝwo kǝwo" nɔmi "co, cɔ tɔɔba, i zɔn" ɖee, kǝǝ i bubɔ wu ǝɖǝ?
10Vɔ̀ a, ŋ ji bǝ mi a nya bǝ, àgbǝtɔ ǝvi a wɔ àcɛ ɖɛ, i la cɔ àgɔj̀ǝjǝwo kǝ amǝ lǝ
anyigbanji.» Kina a, i va nu nǝ kprɔbɔnɔ a bǝ: 11 «Ŋ ɖǝgbǝ nǝ wo, co, i cɔ tɔɔba i yi
tɔɔxomǝ.» 12Zeɖeka a ŋucu a co, i cɔ yeba, i do lǝ amǝ wo see ŋkuvimǝ, ǝjiwun nǝ
amǝ ɖǝsiaɖǝ, i wo lǝ cɔ kafukafu nǝ Mawu bǝ: «Mí ŋ́ kpɔ ǝnu kila mɔki kpɔ gbǝɖǝ
o!»

Yesu yɔ Lǝvì
(Matie 9:9-13; Luka 5:27-32)

13Yesu gbǝ trɔva yi Galileetɔ a to. Amǝ wo lɔ àhwà va gbɔ i i lǝ kpra ǝnu wo.
14Kǝ i di vayikɔ a, ǝ kpɔ Lǝvìa, Alfeè ǝvi a, i i kanrɛn dǝ ǝtahojɔjɔ toho ɖɛ. Yesu
nu nǝ ɛ bǝ: «Kprɔŋdo!» Lǝvi co i kprɔ ɛ do. 15Yesu va lǝ ɖunu lǝ Lǝvi ǝ xomǝ, i
ǝtahojɔtɔwo kidǝ àgɔj̀ǝtɔwo lǝ ɖunu kidǝ Yesu kidǝ ye dǝkprɔviwo, ɖo wo sùgbɔ
i kprɔ ɛ do. 16 I ǝsǝkpramǝtɔ kǝ lǝ Farizìtɔ wo hacocomǝ a wo kpɔ bǝ, ǝ lǝ ɖunu
kidǝ àgɔj̀ǝtɔwo kidǝ ǝtahojɔtɔwo, wo va lǝ nu nǝ ye dǝkprɔviwo bǝ: «Nukeejɔ! I i
lǝ ɖunu kidǝ ǝtaho jɔtɔwo kidǝ àgɔj̀ǝtɔwo?» 17Kǝ Yesu sǝ a, i nu nǝ wo bǝ: «Ŋ́ nyi
amǝ kǝ lǝ nyɔŋ̀gbin ɖɛ a wo, i hinya doto o, vɔ̀ a, amǝ kǝ l'ǝdɔ̀ ɖɛ a wo i; ŋ nyi amǝ
jɔjɔwo yɔgbǝ i ŋ va o, vɔ a, àgɔj̀ǝtɔwo i.»

Yesu xonu dǝ ǝnu brabra ŋ
(Matie 9:14-17; Luka 5:33-39)

18 Jaan Mawucilǝnamǝtɔ ye dǝkprɔviwo kidǝ Farisitɔwo lǝ branu gbeɖeka. Wo
va nu nǝ Yesu bǝ: «Nukee jɔ, i Jaan ǝdǝkprɔviwo kidǝ Farizitɔwotɔ na lǝ branu, i
tɔɔdǝkprɔviwo ŋ́ ɖɛ branɔ o?» 19Yesu xɔg̀bǝ nǝ wo bǝ: «Mi a tǝ ŋ́ nu nǝ amǝ kǝ wo
yɔ va nyɔrun kpɔkprɔ toho a wo bǝ wo a branu, gàkǝmǝ nyɔrun ɖǝtɔ a, kpɔtɔ ɖɛ lǝ
wo gbɔ a a? Wo ŋ́ ka tǝ ŋ́ branu gàkǝmǝ nyɔrun ɖǝtɔ a kpɔtɔɖɛ lǝ wo gbɔ a o. 20Vɔ̀
a, azan ɖǝwo, la va, i wo a va cɔ nyɔrun ɖǝtɔ a yi, lǝ azan hunna wo mǝ a, wo co
wo a branu.» 21 «Amǝ ɖǝ ŋ ran nǝ avɔn yeyee sǝ tɔnɔ dǝ awu xoxomǝ o, nǝ wo
wɔ nǝ a, avɔn yeyee a, la gbǝ vu xoxo a, i xoxo a y'ǝdo lagbǝ kǝkǝ kpǝ e. 22 I amǝ
ɖǝ ŋ cɔ nǝ vɛɛn yeyee i se kɔnǝ dǝ ayugro xoxo mǝ o; nǝ wo wɔ ǝnǝ a, vɛɛn a la
cɔ ayugro a sǝ wo, i vɛɛn a kidǝ ayugro awo see la gu amǝ. Vɔ̀ a, vɛɛn yeyee a,
ayugro yeyee mǝ i wo ɖɔ nǝ ɛ do.

Yesu xonu dǝ Jifuwo gbɔǹgbɔǹzan ŋ
(Matie 12:1-8; Luka 6:1-5)

23 Lǝ gbɔǹgbɔǹzan Jifuwotɔ ɖeka gbǝ a, Yesu to ǝb̀o kǝ mǝ wo do ǝnuku do ɖɛ
a va yikɔ, kǝ wo lǝ zɔn ǝmɔ a, ye dǝkprɔviwo na lǝ ji ǝnuku a wo ɖu. 24 Farizìtɔ
wo nu nǝ ɛ bǝ: «Kpɔ! Nukeejɔ, i wo lǝ wɔ ǝnu kǝ ǝsǝ ŋ na gbǝ, bǝ wo a wɔ lǝ
gbɔǹgbɔǹzangbǝ a o?» 25 I i nu nǝ wo bǝ: «Mi ŋ́ hrǝn ǝnu kǝ Davidi wɔ gàkǝmǝ
fifǝ lǝ e, i ì lǝ ji ǝnuɖuɖu, ye kidǝ ye kprɔdotɔwo e a? 26 Ǝ́ ɖo Mawuxomǝ lǝ
Mawuvɔsatɔgan Abyataa gàmǝ, i ɖù kpɔnɔ kǝ wo sǝ sa ǝvɔ ɖɛ nǝ Mawu a, kpɔ
amǝɖekɛn ŋ́ wɔ àcɛ ɖɛ i la ɖu zǝn lǝ Mawuvɔs̀atɔ wo ŋ o, i gbǝ na amǝ kǝ lǝ kidǝ e
awo.» 27 I i nu nǝ wo bǝ: «Wo wɔ gbɔǹgbɔǹzan nǝ àgbǝtɔ i, vɔ̀ a, wo ŋ́ wɔ àgbǝtɔ
nǝ gbɔǹgbɔǹzan o, 28Kina i dɔ Àgbǝtɔ Ǝvi a kpacɛ nǝ gbɔǹgbɔǹzan.»

a2.14 Levi i wo gbǝ yɔ nɔ bǝ Matie.

Yesu vɔ ǝd̀ɔ̀ nǝ ŋucu kǝ alɔ kusǝ nɔ a ɖeka lǝ gbɔǹgbɔǹzangbǝ
(Matie 12:9-14; Luka 6:6-11)

3 1Yesu gbǝ va ɖo bɔbɔxo a, i ŋucu ɖeka leena i alɔ kusǝ nǝ ɛ. 2Wó cɔ ŋkuvi
dǝ Yesu ji ɖɛ kpɔ bǝ a vɔ ǝd̀ɔ̀ nǝ ŋucu a lǝ gbɔǹgbɔǹzangbǝ ma, cagbǝ wo a

dovɔɛn. 3Yesu nu nǝ amǝ kǝ alɔ kusǝ ɖɛ nɔ a bǝ: «Co jǝtǝ dǝ doŋdomǝ leena.» 4 I
i nu nǝ wo bǝ: «Nukee i ǝsǝ nagbǝ bǝ wo a wɔ lǝ gbɔǹgbɔǹzangbǝ ko? wo a wɔ
ǝnyɔɛ a, nɔmi wo a wɔ ǝvɔɛn? Wo a xɔ amǝ gan a, nɔmi wo a gbǝ amǝ ɖɛ nǝ a ku.»
Vɔ̀ a, wó vin ɖɛ. 5Ǝnǝ a, xomǝfyɛn lǝ Yesu dǝ ǝto kǝ wo tri a ŋ, i ì kpɔwo xixrado
vayi, i nu nǝ ŋucu a bǝ: «Vru ta alɔ!» Ǝ́ vru ye lɔ i ǝd̀ɔ̀ vɔ nǝ ɛ. 6 Farizìtɔ wo do lǝ
Jifuwo bɔbɔxo zeɖeka, i vɛ doogo kidǝ amǝ kǝ lǝ ǝfyɔ Erodu ji awo, i wo ɖǝ susu
dǝ Yesu ŋ nǝ wo a kpɔ ǝmɔ i a wu i.

Amǝ sùgbɔ ɖekawo lɔ àhwà va Yesu gbɔ
(Matie 4:25; 12:15-16; Luka 6:17-19)

7Yesu kidǝ ye dǝkprɔviwo gbo yi Galileetɔ a to, amǝ sùgbɔ wo lɔ àhwà kprɔ ɛ do
co Galilee kan mǝ kidǝ Judee kan mǝ; 8 amǝ ɖoo co Jǝrizalɛmù dugan mǝ kidǝ
Idume kan mǝ, sǝ kpǝnǝ amǝ kǝ lǝ Judɛɛn tɔ ŋgbǝ awo, amǝ ɖoo co Tii kidǝ Sidɔn
kan mǝ, amǝ sùgbɔ buwo va bɔ dǝgbɔ, ɖo wo sǝ ǝnu kǝ i lǝ wɔ awo see. 9 Ǝ́ nu nǝ
ye dǝkprɔvi wo bǝ wo a cɔ ǝtɔjihun ɖeka ɖɛ nǝ ye, cagbǝ nǝ amǝ wo ŋ́ ka fyɔ ɛ o.
10Ɖo kǝ i lǝ vɔdɔ nǝ amǝ sùgbɔ wo a, amǝ kǝ leena i gbǝ lǝdɔ ɖɛ awo see na lǝ
zɔnji i na talɔ ɛ. 11Nǝ gbɔǹgbɔǹ vɔɛn wo kpɔ ɛ a, wo a jǝkro dǝ ŋkɔ nǝ ɛ, i na d'àxa
bǝ: «Mawu vi i ǝ nyi!» 12 I Yesu na gbǝ nǝ wo vǝvǝɖǝ, nǝ wo ŋ́ kaa ɖe e disa o.

Yesu can amǝdɔɖiɖa amǝwivǝ̀ awo
(Matie 10:1-4; Luka 6:12-16)

13Yesu va ra ǝtoji, i yɔ amǝ kǝ i lǝ ji a wo. I wó yi gbɔ. 14 I i can amǝ amǝwivǝ̀ lǝ
wo mǝ, i na ŋkɔ wo bǝ: "Amǝdɔɖiɖa" nǝ wo a nɔ ǝdu kidǝ e i a lǝ dɔ wo yi Mawu
nyɔ nu gbǝ. 15 I na wo àcɛ nǝ wo a nya gbɔǹgbɔǹ vɔɛn wo. 16Amǝ amǝwivǝ̀ kǝ i
can a wo kǝ: Simɔɔ kǝ Yesu na ŋkɔ bǝ pyɛɛ a, 17 Jakǝ kidǝ nɔvia Jaan zebeɖe
ǝviwo, kǝ Yesu na ŋkɔ wo bǝ Boanegɛsi, ye gɔmǝ i yi "Amǝ kǝ ɖe nǝ gbǝ sigbǝ
ǝcidǝgbǝ ǝnǝ" 18Andre, Filipu, Batelemi , Matie, Tɔma, Jakǝ Alufe ǝvi a, Taɖee,
Kidǝ Simɔɔ kumarin jǝ dǝ ǝduji tɔ a, 19 kidǝ Juda Isikariɔtǝ, kǝ ka va sa Yesu a.

Yesu yetɔwo kava kprɔ ɛ
20Yesu trova àxo mǝ, i amǝ wo gbǝ lɔ àhwà va bɔ d'ǝgbɔ, kǝkǝ Yesu kidǝ ye

dǝkprɔviwo ŋ́ ka tǝ ɖunu kpǝtǝ o. 21Kǝ yetɔwo s'ǝnǝ a, wo va, i ka va kprɔ ɛ dǝ
ǝgan ŋ. Ɖo wo bubǝ "ǝ́ lǝ jǝ cuku i."

Yesu xonu dǝ ǝvɔɛn kǝ wo do e a ŋ
(Matie 12:22-32; Luka 11:14-23; 12:10)

22 Ǝ̀sǝdɔwɔtɔ kǝ va co Jǝrizalɛmù awo lǝ nu bǝ: «Bɛzǝbulǝ, gbɔǹgbɔǹ vɔɛn wo
gan i lǝ Yesu mǝ.» i «ye i ì sǝ nya nǝ gbɔǹgbɔǹ vɔɛn wo.» 23Yesu yɔ wo va, i do
ǝlo nǝ wo bǝ: «Nǝ Rɛgba a nya ɖekia mɔ? 24Nǝ ǝfyɔɖuxo ɖǝ, co nɔ dǝ ɖekia ji a;
ǝfyɔɖuxo hunna ŋ́ ka tǝ rikǝ o. 25Nǝ àxo ɖǝ mǝ tɔ wo lɛ, i ǝgbǝ ŋ́ l'ǝdu nǝ wo o,
àxo hunna ŋ́ ka tǝ ŋ́ rikǝ o. 26 I nǝ Rɛgba ŋta gbǝ fɔn nǝ ǝg̀u dǝ ɖekia ji, i gbǝ ma
d'ǝvǝ a ɖe, ŋ ka tǝ ŋ́ rikǝ o, i ye ŋusǝn vɔ nǝ. 27Vɔ̀ a, amǝ ɖǝ ŋ́ ka tǝ ŋ́ ɖo ŋucu
wunsǝntɔ ǝ xo mǝ i la lɔ yedɔku nuwo, ma na brɛ jǝŋkɔ o, nǝ i brɛ xotɔn a, a lɔ ǝnu
kǝ lǝ ye xo mǝ a see. 28Ma nu àdòdo nǝ mi, àgɔ̀ kǝ àgbǝtɔwo la jǝ a, kidǝ nuxo kǝ
wo a xo dǝ àgɔ̀ nǝ Mawu awo a, wo a sǝ kǝwo. 29Vɔ̀ a, nǝ amǝ ɖǝ xonu dǝ àgɔ̀ dǝ

2023-05-04: DRAFT



Makǝ 3 7
Gbɔǹgbɔǹ Kɔkɔ ŋ a, wo ŋ́ ka sǝ kee gbǝɖǝ o, a nyi àgɔj̀ǝtɔ kǝkǝ sǝ yi mavɔ.» 30Yesu
nu ǝnǝ nǝ wo cagbǝ kǝ wo nu nǝ ɛ bǝ: «Gbɔǹgbɔǹ vɔɛn lǝji a tɔ.»

Yesu ǝ nana kidǝ Yesu ǝnɔviwo
(Matie 12:46-50; Luka 8:19-21)

31Yesu ǝ nana kidǝ Yesu ǝnɔviwo nɔtǝ dǝ xixǝnu, i dɔ amǝ ɖiɖa bǝ wo a yɔ ɛ
va. 32Amǝ sùgbɔ kanrɛn xrixadǝ Yesu, i wo va nu nǝ ɛ bǝ: «Kpɔ! tɔɔ nana kidǝ tɔɔ
nɔvi wo lǝ xixǝnu ɖɛ i lǝ ji o.» 33Yesu rɔn nǝ wo bǝ: «Mɛ ɛ i nyi tiin nana kidǝ tiin
nɔviwo?» 34Kǝ i nu nǝ a, i kpɔ amǝ kǝ kanrɛn ɖɛ awo xrixado vayi, i bǝ: «Mi kpɔ!
tiin nana kidǝ tiin nɔviwo kǝ. 35Ɖo amǝ kǝ wɔ Mawu ǝjromǝnu a, wo i nyi tiin
nɔvi ŋucu kidǝ nyɔrun, i gbǝ nyi tiin nana.»

Yesu do ǝlo dǝ ǝnukudotɔ ɖeka ŋ
(Matie 13:1-9; Luka 8:4-8)

4 1Yesu gbǝ tɔ ǝnu kpakpra amǝ wo ji lǝ Galileetɔ a to. Àgbǝtɔ sùgbɔ ɖekawo va
bɔ dǝgbɔ, wó sùgbɔ kǝkǝ i ì gbɔjɛn i vɛ kanrɛn dǝ ǝtɔjihun ɖeka mǝ lǝ ǝtɔ aji.

Amǝ awo see lǝ àgǝji i dǝ ŋkɔ ǝtɔ a ɖɛ. 2 I ì lǝ kpra ǝnu amǝ wo dǝ ǝnu sùgbɔ ŋ, to
ǝlo dodomǝ wo mǝ. Ǝ lǝ nu nǝ amǝ wo to yenu kpramǝ mǝ bǝ: 3 «Mi ɖo ǝto. Mi
kpɔ , ǝnudotɔ ɖeka do i ka vɛ wu ǝnuku. 4Gàkǝmǝ i lǝ wu ǝnu a, ǝnuku ɖoo gejɛn
dǝ ǝmɔto; ǝxǝwo va canwo ɖù see. 5Ɖekawo vɛ gǝjɛn dǝ ǝkpǝkan mǝ, lǝ àfi kǝ
ǝko ŋ́ sùgbɔ lǝ a o; ǝ́ mi zeɖeka ɖo ǝko ŋ́ sùgbɔ o; 6 kǝ nyidɔn hun a, wo fyɔn i
xu zeɖeka, ɖo ǝkǝ ŋ yi gumǝ nǝ wo nyɔŋ̀gbin o. 7Ɖekawo gejɛn dǝ awunkan mǝ,
awunja wo cin kidǝwo, i va vun brǝwo, i wo ŋ́ na cǝncǝn o. 8Ǝnuku a ɖoo jǝ
anyigban nyɔŋ̀gbin ji, i wo mi, i cin, i ǝnuku ɖeka na cǝncǝn, kina mɔki ǝgban(30),
ǝbu na kakitakpo(60), ǝbulɔmǝ na kavǝtakpo(100).» 9 I Yesu lǝ nu bǝ: « Nǝ amǝɖǝ
wɔ ǝto ɖɛ i la sǝnu a, na sǝ.»

Nukeejɔ i Yesu donǝ ǝlo
(Matie 13:10-17; Luka 8:9-10)

10Gàkǝmǝ Yesu va lǝ àzɔg̀ǝ ɖɛ a, amǝ kǝ xixra dǝ e ɖɛ kidǝ ye dǝkprɔvi amǝwivǝ̀
a wo lǝ byɔ nyɔɛ sǝ dǝ ǝlo kǝ i do a wo ŋ. 11 I ì nu nǝ wo bǝ: « Mawufyɔ ɖuɖu
ǝnuwawra a, miawo i wo na, vɔ̀ a, nǝ amǝ ɖeyawo a, ǝlo dodo wo mǝ i wo sǝ nǝ ɛ
to. 12 cagbǝ wo a lǝ kpɔ, i wo ŋ́ ka kpɔnujǝmǝ o;

wo a lǝ sǝ i wo ŋ́ ka s'ǝnujǝmǝ o.
Ɖo wo a va trɔ gbǝ ǝvɔɛn wɔwɔ ɖɛ

I wo a va cɔ àgɔ̀ kǝ wo.»
Yesu ɖǝ ǝlo kǝ i do dǝ ǝnukudotɔ ŋ a gɔmǝ

(Matie 13:18-23; Luka 8:11-15)
13Yesu lǝ ka wo sǝ bǝ: «Mi ŋ́ mɔŋjǝ ǝlo hunna mǝ o! I nǝ mi a wɔ mɔ i la mɔŋjǝ

ǝlo ɖeya wo see mǝ? 14Ǝnu kǝ ǝnudotɔ a lǝ wu a, Mawunyɔ a i. 15Amǝ ɖoo wɔɖɛ
sigbǝ ǝmɔto kǝji, wo do Mawunyɔ a do ǝnǝ, kǝ wo sǝ Mawunyɔ a jrɔ a, Rɛgba na
va zeɖeka, i na ɖe e ji lǝ aye mǝ nǝ wo. 16Ǝnǝ a, ǝk̀pǝkan kǝ mǝ ǝnuku wo jǝ a, wo
i nyi amǝ kǝ wo sǝ Mawunyɔ a, wo a xɔ ɛ àka àka kidǝ jìjɔ;̀ 17Vɔ̀ a, ŋ̀ rinǝkǝ lǝ wo
ye mǝ o, wo hǝn nǝ ǝnyɔ a nǝ gàxoxo hɔɖeka, i nǝ vǝv̀ǝ sǝsǝ kidǝ aya dǝnamǝ wo
va cagbǝ ǝnyɔ a tɔ a, wo a gbǝ xɔs̀ǝ ɖɛ. 18Ǝnuku kǝ jǝ awunkan mǝ a, amǝ kǝ sǝ nǝ
Mawunyɔ a wo i, 19 i bukpɔ xixǝ a mǝ tɔwo, àdɔk̀ù amǝfrutɔ kidǝ ǝnujro amǝ hata
hatawo na brǝ ǝnyɔ a, i wo ŋ nanǝ cǝncǝn o. 20Ǝnuku ɖoo jǝ anyigban nyɔŋ̀gbin ji,
anyigban nyɔŋ̀gbin a, amǝ kǝ sǝ nǝ Mawu nyɔ a, i na xɔ ɛ dǝ aye mǝ a wo i, i a
na cǝncǝn, ɖeka na nǝ ǝku ǝgban(30), ǝbu na na kakitakpo(60) i ǝbulɔmǝ na nǝ
kavǝtakpo(100).»

Yesu do ǝlo dǝ kanŋɖegban ŋ
(Luka 8:16-18)

21Ǝ lǝ nu nǝ wo bǝ: «Nǝ wo tɔ kaŋɖǝ a, ǝzǝgɔm̀ǝ i wo sǝ do nɔ a, nɔmi
abatigɔmǝ? ŋ́ nyi ǝnuta i wo cɔ nɛ do a? 22Ɖo ǝnu kǝ lǝ bǝbǝ mǝ a, la jǝ gbaŋgba, i
ǝnu kǝ lǝ zubrumǝ a la jǝ kǝk̀rǝ nu. 23Nǝ amǝɖǝ wɔ ǝto ɖɛ i la sǝnu a, na sǝ.» 24 Ǝ́
lǝ nu nǝ wo bǝ: «Mi hǝn aye dǝ ǝnu kǝ mi sǝnɔ a ŋ. Ɖo ǝnu kǝ mi sǝ jrǝ ǝnu nǝ amǝ
a, i wo a gbǝ sǝ jrǝ nǝ mi, i wo a gbǝ nami dǝji. 25Vɔ̀ a, amǝ kǝ wɔ ǝnu ɖɛ a, wo a
gbǝ nǝ ɛ dǝji; i amǝ kǝ ŋ wɔ ǝɖǝ ɖɛ a, wo a gbǝ xɔ hɔɖ̀eka kǝ i wɔ ɖɛ a lǝ si.»

Yesu do ǝlo dǝ sigbǝ ǝnuku cin nɔ a ŋ
26 Ǝ́ gbǝ nu bǝ: «Mawu fyɔɖuxo a wɔ ɖɛ sigbǝ ŋucu kǝ do ǝnuku d'ǝbo mǝ ǝnǝ;

27Nǝ ǝzando a, ŋucu a na mrɛ, i ǝwun kǝ a, a nyɔ; ŋ́ gbǝ va nya, nǝ ǝnuku a wɔ mɔ
i mi, i lǝ cin o. 28Anyigban i nanɔ ǝnuku: ǝ dɔn nǝ amaka jǝŋkɔ, ǝvatɔ a, a d'ǝsǝ,
gbɔx̀o i na va cǝn ǝku. 29Kǝkǝ nǝ ǝnuku a, a ɖiku vɔ̀ a, botɔ a na tɔ ɛ jiji kidǝ
ǝnuku conu, ɖo ǝnuku jiji gàmǝ sun.»

Yesu do ǝlo dǝ atiku kǝ wri a ŋ
(Matie 13:31-32; Luka 13:18-19)

30Yesu lǝ nu bǝ: «Nuke e ŋ mí a cɔ Mawu fyɔɖuxo a jrǝ do? nɔmi ǝlo kee mía do
sǝ xonu dǝ ŋ? 31Ǝ wɔɖɛ sigbǝ atiku cukuvi ǝnǝ, i gàkǝmǝ wo lǝ do e d'ǝgu mǝ a, ǝ
hwǝ wu ǝnuku kǝ lǝ xixǝ a mǝ a wo see. 32Vɔ̀ a, nǝ wo do ǝ, i ì mi a, a va yi ǝji wu
ati ɖeyawo see, i na zǝn alɔvi gaŋgan wo, i xǝvi wo na va wɔ atɔn dǝ ye maka wo
mǝ.»

33Yesu do nǝ ǝlo hunna mɔkiwo sùgbɔ, i sǝ nu nǝ Mawu nyɔ nǝ wo, sigbǝ wo
a tǝ ŋ́ mɔŋjǝmǝ ɖo a. 34 Ŋ́ nu nǝ ǝnyɔ ɖǝ nǝ wo ǝlo ma do o, vɔ̀ a, nǝ ye kidǝ ye
dǝkprɔviwo jǝ àzɔg̀ǝ a, a ɖǝ wo see gɔm̀ǝ nǝ wo.

Yesu ɖo aya gaŋgan ɖeka tǝ
(Matie 8:23-27; Luka 8:22-25)

35Gbona kǝ, lǝ fiɛnyigbɔ a, Yesu nu nǝ wo bǝ: «Mi a yi àgǝ ɖeyaji nǝ ǝtɔ a.»
36Wó co lǝ amǝ sùgbɔ a wo gbɔ, àdǝk̀prɔv̀i awo ɖo ǝt̀ɔjihun kǝ mǝ Yesu lǝ ɖɛɖeca
a, i kui jǝmǝ, ǝt̀ɔjihun bulɔmǝwo kprɔwodo. 37Kǝ wó l'ǝtɔ a ji yikɔ a, zɔx̀ɔt̀ǝ gaŋgan
ɖeka va, i tɔ ǝc̀i xoxo dǝ ǝt̀ɔjihun a mǝ kǝkǝ i lǝ ɖɔ, 38Yesu cɔ ǝta dǝ ǝk̀ɔɖonu ji ɖɛ,
i lǝ danrɔn lǝ ŋgbǝ. Wó vɛ nyɔɛ i nu nǝ ɛ bǝ: «Ǝnukpramǝtɔ, kǝ mí kaa crɔn a, ŋ́ wɔ
dǝ ǝɖǝ nǝ o a?» 39Yesu nyɔ, i ɖǝ ǝg̀bǝ̀ dǝ aya a kidǝ ǝtɔ a bǝ: «Kaba! mi vin!» i
zeɖeka a, aya a vin i ǝɖa ɖo tooo. 40Yesu va nu nǝ wo bǝ: «Nukeejɔ i mi vɔǹvɔn ɖo
ǝnǝ? Mi ŋ̀ wɔ xɔs̀ǝ ɖɛ haɖo e a?» 41Vɔǹvɔn gaŋgan ɖeka jǝwoji, i wo lǝ nu lǝ wo
ɖekio mǝ bǝ: «Mɛ ɛ i nyi amǝla, i na xonu nǝ aya kidǝ ǝtɔ, i wo a s'ǝtonu nǝ ɛ?»

Yesu nya gbɔǹgbɔǹ vɔɛnwo lǝ ŋucu ɖekaji
(Matie 8:28-34; Luka 8:26-39)

5 1Yesu kidǝ ye dǝkprɔviwo fra Galileetɔ a vayi Jerazaatɔwo nyigbanji 2Kǝ
wo lǝ ɖi lǝ ǝt̀ɔjihun a mǝ jǝ àgǝji a, ŋucu ɖeka kǝ ji gbɔǹgbɔǹ vɔɛn le a, do co

ǝyɔdowomǝb va do go e zeɖeka. 3Ǝyɔdowomǝ i ì nɔnɔ, amǝ ɖekɛn ŋ́ tǝ bra nǝ ɛ o,
kpɔ wo ŋ́ tǝ ŋ́ do nǝ awɔrɔ ɛ ca o. 4Ɖo wo dǝ n'ǝga afɔ nǝ ɛ ɖɛɖeca, i na do awɔrɔ
ɛ, gbɔx̀o a ŋǝ awɔrɔ awo kɔŋgin i na dahǝn ǝg̀a a, i amǝ ɖekɛn ŋ́ gbǝ wɔnǝ ŋusǝn
ɖɛ i la gbǝ lee dǝ tohoɖeka o. 5 Lǝ gaɖǝsiaɖǝmǝ, nyidɔn kidǝ ǝzan a, ǝyɔdowomǝ
kidǝ ǝtowoji, i ì vɛ nɔnɔ, i na lǝ dǝ àxa sinsin, i na cɔ ǝkpǝwo grǝn goto nǝ ɖeekia.
6Kǝ i kpɔ Yesu ɖiɖa lǝ àzɔg̀ǝ a, ǝ́ sudu i vɛ jǝ ǝkro dǝ ŋkɔ nǝ ɛ. 7 Ǝ́ dǝ àxa sinsin
bǝ: «Yesu! Nukee ǝ kaa wɔ ŋ, Mawu kǝ wugan ǝnu wo see ǝvi? Ŋ dakpǝ n'ǝwo
lǝ Mawu ŋkɔmǝ bǝ: kaa d'aya ŋ o.» 8Ɖo Yesu lǝ nu nǝ ɛ bǝ: «Gbɔǹgbɔǹ vɔɛn! Do
lǝ ŋucu la mǝ.» 9Yesu ka ɛ sǝ bǝ: «Nǝ ǝtɔmɔ?» i ì rɔn nǝ ɛ bǝ: «Mí sùgbɔ.» ɖo
àhwàbɔbɔ i mí nyi. 10 I ì daakpǝ nǝ Yesu vǝvǝɖǝ, bǝ ŋ́ kaa nya yewo lǝ ǝkan a mǝ
o. 11 Lǝ leena a, ǝh̀an sùgbɔ ɖekawo lǝ ji ǝnuɖuɖu to ǝto a ŋ vayikɔ. 12Gbɔǹgbɔǹ
vɔɛn awo lǝ daakpǝ nǝ Yesu bǝ: «Dɔmi ɖiɖa ǝhan hunna wo, nǝ mia vɛ ɖowo mǝ.»
13Yesu ɖǝgbǝ nǝ wo. I gbɔǹgbɔǹ vɔɛn awo, do lǝ ŋucu a mǝ, wo vɛ ɖo ǝhan wo
mǝ, i ǝhan sigbǝ taŋga amǝv̀ǝ̀ ǝnǝ(2000) wo sudu ɖi co ǝt̀o a ji kɔdǝ ǝtɔ a mǝ; i
wo see kutɔku. 14Amǝ kǝ lǝ kprɔ ǝh̀an awo si, i vɛ nu ǝnu kǝ jɔ a lǝ ǝd̀ùgan a
kidǝ botawo mǝ. I amǝ wo va kpɔ ǝnu kǝ jɔ a. 15Wo va Yesu gbɔ, i kpɔ ŋucu kǝji
wo nya gbɔǹgbɔǹ vɔɛn sùgbɔ sùgbɔ lǝ a, i ì kanrɛn, i do awu, i lǝ nyɔŋ̀gbin ɖɛ. I
vɔǹvɔn jǝ wo ji. 16Amǝ kǝ leena awo, i kpɔ ǝnu kǝ jɔ dǝ ŋucu gbɔǹgbɔǹ vɔɛn nɔ a,
kidǝ ǝhanwo ji a, lǝ nui nǝ amǝ kǝ va awo. 17 I wo tɔ akpǝ dǝdǝ nǝ Yesu bǝ na co
lǝ yewo nyigbanji. 18Gàkǝmǝ, Yesu lǝ ɖo ǝt̀ɔjihun mǝ a, ŋucu kǝ ji ì nya gbɔǹgbɔǹ
vɔɛn lǝ a, lǝ dakpǝ nǝ Yesu bǝ ye a nɔ gbɔ. 19Yesu ŋ́ rɔn nǝ ɛ o, vɔ̀ a, ǝ́ nu nǝ ɛ bǝ:
«Yi tɔɔ xomǝ, lǝ tɔɔmǝwo gbɔ, i na nu ǝnu kǝ Ǝtɔhonɔ wɔ nǝ wo a see, i na gbǝ nu
sigbǝ i kpɔ àdɔǹnù mǝ nǝ wo a.» 20Ŋucu a yi nyawo, i vɛ tɔ ǝnu kǝ Yesu wɔ nǝ ɛ
awo nunu nǝ amǝ wo l'ǝd̀ùgan amǝwo awo mǝ, i ì kpaca amǝ wo see.

Yesu yɔdɔ nǝ nyɔrun ɖeka, i gbǝ nyɔ Jairis ǝvi co ǝku.
(Matie 9:18-26; Luka 8:40-56)

21Kǝ Yesu zɔn ǝtɔjihun a mǝ gbɔ va àgǝ ɖeyaji a, amǝ sùgbɔ ɖekawo da àhwà, i
va bɔ dǝ gbɔ lǝ ǝtɔ a to. 22 Jifuwo habɔbɔxo gan ɖeka tɔ bǝ Jairis. Ǝ́ va, i kpɔ Yesu,
i jekro dǝ àkɔmǝ nǝ ɛ, 23 i dakpǝ vǝvǝ ɖǝ nǝ ɛ bǝ: «Ǝvinyǝ tugbɛjɛvi kaaku, va cɔ
taalɔwo dǝ ji, nǝ ǝd̀ɔ̀ na vɔ nǝ ɛ, nǝ a nɔ àgbǝ!» 24Yesu yi kidǝ e; àgbǝtɔ sùgbɔ kprɔ
ɛ do, wo sùgbɔ kǝkǝ i lǝ fyɔ ɛ. 25Nyɔrun ɖeka lǝ wo mǝ, i ǝh̀un lǝ kɔ lǝwun co ǝx̀o
amǝwivǝ̀ 26 Ǝ́ ɖu aya sùgbɔ to doto sùgbɔxo, i zan ǝnu kǝ i wɔ ɖɛ a see gbɔx̀o ǝd̀ɔ̀
a ŋ́ vɔ o, wu ǝnǝ a, ǝd̀ɔ̀ a gbǝ lǝ jǝji, 27Kǝ nyɔrun hunna sǝ Yesu ǝnyɔwo a, ǝ ɖo
àhwà bɔbɔ a mǝ, to ŋgbǝ nǝ Yesu, i talɔ yewu. 28 Ǝ́ lǝ nu lǝ ɖekiamǝ bǝ: «Nǝ ŋ tǝ
cɔ alɔ tɔ awu nǝ Yesu ɖǝɖǝ a, tiin dɔ la vɔ.» 29Zeɖeka a, ǝh̀un kǝ lǝ kɔ lǝwun a
co, i ì nya lǝ ye ranmǝ bǝ yee dɔ ye a vɔ. 30Zeɖeka a, Yesu nya bǝ ŋusǝn ɖeka do
l'ewun ye. Ǝ́ trɔ dǝŋkɔ àhwà bɔbɔ kǝ kprɔ ɛ do a, i lǝ nu bǝ: «Mɛɛ i t'alɔ tinwu?»
31Ye dǝkprɔviwo lǝ nu nǝ ɛ bǝ: «Ǝ lǝ kpɔ àhwà sùgbɔ kǝ lǝ fyɔ ǝwo a, i ǝ va lǝ kasǝ
bǝ: "Mɛɛ i cɔ alɔ tɔ ye a?" 32Vɔ̀ a, Yesu ɖɛ lǝ ji amǝ kǝ wɔ nǝ a, lǝ àgbǝtɔ kǝ xixra
dǝ e ɖɛ a wo mǝ. 33Ǝnǝ a, vɔǹvɔn jǝ nyɔrun a ji kǝkǝ i lǝ kuku, kǝ i nya ǝnu kǝ jɔ
dǝji a, ǝ tǝju gbɔjɛn i va jǝkro dǝ àkɔmǝ nǝ Yesu, i nu ǝnyɔ dodo nǝ ɛ. 34Vɔ̀ a, Yesu
nu nǝ ɛ bǝ: «Ǝvinyǝ, taa xɔs̀ǝ xɔogan; yi lǝ fafamǝ, tɔɔ dɔ̀ vɔ.» 35Ǝnyɔ a i ì lǝ nu
b5:2 Lǝ Jifu xoxowo gàmǝ a, amǝ wo ku nǝ ǝyɔdo dǝ ǝkpǝmǝ, nɔmi wo kpɔ nǝ ǝkpǝto i na ɖi amǝ
dǝ mǝ ɖǝɖǝ.

ɖǝɖǝ, i amǝ ɖekawo co jifuwo habɔbɔxo gan ye xomǝ, i lǝ nu bǝ: «Ǝviwo ku vɔ,
nukeejɔ i ǝ gbǝ lǝ daya nǝ ǝnukpramǝtɔ a? 36Vɔ̀ a, kǝ Yesu sǝ ǝnyɔ kǝ wo lǝ nu
awo a, i nu nǝ jifuwo bɔbɔxo gan a bǝ: «Àdìkà ŋ́ kaa coo o, vɛɛ xɔs̀ǝ ɖǝɖǝ.» 37Yesu
ŋ rɔn nǝ amǝ ɖǝ na kprɔ ɛ do zǝn lǝ Pyɛɛ, Jakǝ kidǝ nɔvi a Jaan ŋ o. 38Wo va ɖo
jifuwo habɔbɔgan yǝ xomǝ. Yesu kpɔ amǝ wo lǝ zokpǝ, i lǝ fan avin i lǝ dǝ àxa
sinsin. 39 Ǝ́ ɖo àxo a mǝ, i nu nǝ wo bǝ: «Nukeejɔ i mi lǝ zokpǝ i lǝ fan àvin ǝnǝ?
ɖevia ŋ́ ku o, ǝ lǝ dɔn arɔn i.» 40 I amǝ wo lǝ kalasi i. Vɔ̀ a, ǝ nya amǝ wo see do dǝ
xixǝnu, i kprɔ ɖevia ye nana kidǝ ye dada sǝ kpǝ nǝ ye dǝkprɔvi amǝtɔn awo, i ì ɖo
ǝx̀ɔ kǝ mǝ ɖevia lǝ a. 41 Ǝ́ lǝ alɔ nǝ ɖevia i nu nǝ ɛ bǝ: «Talita kumi» ye gɔm̀ǝ i nyi:
«Nyɔrunvi, ŋ ɖǝgbǝ n' ǝwo, co jǝtǝ!» 42Zeɖeka a, nyɔrunvi a co i tɔ azɔnrin zɔnzɔn.
Ǝ̀xo amǝwivǝ̀ i ì wɔɖɛ. Ǝnǝ a, ǝ jiwun nǝ amǝ kǝ leenawo sùgbɔ. 43 I Yesu dǝ ǝsǝ nǝ
wo vǝvǝ ɖǝ bǝ: amǝ ɖǝ ŋ́ kaa sǝ o, i gbǝ nu dǝji bǝ: «Wo a na ǝnuɖuɖu nyɔrunvi a
nǝ aɖu.»

Nazarɛtitɔwo ŋ́ xɔ Yesu ǝnyɔ sǝ o
(Matie 13:54-58; Luka 4:16-30)

6 1Yesu co lǝ leena, i va yi Nazarɛti dugan mǝ lǝfi i cin lǝ a, i ye dǝkprɔviwo kprɔ
ɛ do. 2 Lǝ Jifu wo gbɔǹgbɔǹzangbǝ a, Yesu va tɔ ǝnukpakpra amǝ wo ji lǝ wo

bɔbɔxo a. Ǝnyɔ kǝ i lǝ nu a lǝ kpaca amǝ kǝ lǝ ɖoto e a wo see, i wo lǝ nu bǝ: «Lǝfi
i ji ǝnyɔ nyɔŋ̀gbin hunna wo co ma? I ŋununyanya kee i nyi hunna i wo nǝ ɛ? Nǝ i
wɔmɔ i na lǝ jrǝ ǝnujiwun hunna wo? 3 Ŋ́ nyi atikpatɔ a na? Mari ǝvi i ye, Jakǝ
kidǝ Jozɛfù, Judǝ kidǝ Simɔɔ ǝnɔvi i ye? I nɔvia nyɔrunviwo ŋ́ lǝ míagbɔ lela ɖɛ a?
Ǝnu hunna i tu ǝmɔ nǝ wo, i wo ŋ́ xɔ ɛ sǝ o. 4Ǝnǝ a, Yesu nu nǝ wo bǝ: «Amǝ wo
see i bu nǝ Mawugbǝɖotɔ lǝ àfisiafi, vɔ̀ a, ye ŋta duganmǝtɔwo, kidǝ yexomǝtɔwo
ɖǝɖǝ i ŋ́ bu nǝ ɛ o.» 5 I ŋ́ ka tǝ ŋ́ wɔ ǝnujiwun ɖǝkɛn o, gankǝ ǝ lǝ cɔ alɔ dǝ amǝ
ɖoo ji i lǝ vɔdɔ nǝ wo. 6Wo jimaxɔs̀ǝ a kpaca Yesu.

Yesu dɔ ǝdɔ ye dǝkprɔvi amǝwivǝ̀ awo
(Matie 10:5-15; Luka 9:1-6)

Hunna ŋgbǝ a, Yesu vɛ lǝ to bota kǝ xixra dǝ ǝd̀ùgan a wo mǝ, i lǝ kpra ǝnu amǝ
wo. 7 Ǝ́ yɔ ye dǝkprɔvi amǝwivǝ̀ awo. I tɔ wo dɔdɔ ɖiɖa ǝvǝ ǝvǝ i na àcɛ wo dǝ
gbɔǹgbɔǹ vɔɛn wo ji. 8 Ǝ́ dǝ ǝsǝ nǝ wo bǝ: Mi ŋ́ kaa cɔ ǝnu ɖǝ hǝn sǝ zɔn ǝmɔ zǝn
lǝ ǝkpo ŋ o. Mi ŋ́ kaa hǝn ǝnuɖùɖù o, mi ŋ́ kaa hǝn ǝg̀ro o, mi ŋ́ kaa hǝn ǝh̀o dǝ
bosun mǝ o. 9Vɔ̀ a, Mi do afɔkpa, mi ŋ́ kaa hǝn awu ɖǝ kpǝ ǝv̀ǝ̀ nǝ kǝ mi do ɖɛ a o.
10 Ǝ́ gbǝ trɔ nu nǝ wo bǝ: Nǝ mi yi àfiɖǝ, i ɖo àxo ɖǝ mǝ, i wo xɔ mi a, mi nɔ leena
kǝkǝ jǝ gàkǝmǝ mi a co leena do a. 11Nǝ mi jǝ àfiɖǝ i wo ŋ́ xɔ mi o, kpɔ wo ŋ́ ɖo
ǝto mi o, nǝ mi kaa co leena a, mi hunhun mia fɔkowo, sǝ disa nǝ wo bǝ ǝnu kǝ wo
wɔ a ŋ́ nyɔ o.» 12Wó yi, i vɛ nu Mawunyɔ nǝ amǝ wo bǝ wo a trɔ jɔjɔ. 13Wó nya
gbɔǹgbɔǹ vɔɛn sùgbɔ, i na dǝ ami ǝta nǝ wo, i wo dɔ na vɔ.

Wo wu Jaan Mawucilǝnamǝtɔ a
(Matie 14:1-12; Luka 9:7-9)

14Ǝfyɔ Erodu lǝ sǝ Yesu ǝnyɔ, ɖo ye ŋkɔ lǝ gban to àfisiafi.Wo lǝ nu bǝ: «Jaan
Mawucilǝnamǝtɔ a i nyɔ co ǝku va; hunna idɔ i ì wɔ ŋusǝn ɖɛ i lǝ wɔ ǝnujiwun
wo.» 15Amǝ ɖoo bǝ: «Elii i», amǝ bulɔmǝwo bǝ: «Ǝ wɔ ɖɛ sigbǝ Mawugbǝɖotɔ
míatɔ xoxowo ǝnǝ.» 16Kǝ Erodù sǝ ǝnyɔ hunna wo a, i lǝ nu bǝ: «Jaan kǝ ŋ́ dɔ i wo
co ǝt̀a nɔ a, ye i nyɔ co oku.» 17Erodu hunna i dɔ, i wo lǝ Jaan tu dǝ gakpamǝ, i dǝ
awɔrɔ ɛ. Erodu cɔ ɛ dǝ gàkpamǝ cagbǝ Erodiadǝ kǝ Erodu a ɖǝ a. Vɔ̀ a, Erodiadǝ a
Filipu ǝsi i ì nyi, i Filipù ɖɛ nyi Erodu ǝ nɔvi. 18Ɖo Jaan lǝ nu nǝ Erodu bǝ: «Ŋ́ nyɔ
bǝ na xɔ tɔɔnɔvi ǝsi o.» 19Ǝnu hunna idɔ i Jaan ǝnu lǝ vǝ Erodiadǝ ŋ, i ì lǝ ji a wu
i, vɔ̀ a, ŋ́ ka tǝ ŋ́ o. 20Erodu bu nǝ Jaan, ɖo ǝ nya bǝ amǝ jɔjɔ i í nyi, i wo ɖee d'ǝvo
nǝ Mawudɔ, i Erodu jǝ nǝ kunmarin dǝ ye tamǝ. Nǝ i sǝ ye nyɔ wo a, ǝtamǝ na brǝ
ǝhɔn nǝ ɛ, vɔ̀ a, nǝ i lǝ ɖoto e a, ǝvivinɔ nǝ ɛ. 21Gbǝɖǝka a, ǝmɔ nu kǝ Erodiadǝ a
to i la lǝ Jaan va hun, lǝ gbǝkikǝ Erodu lǝ ɖu ye jigbǝzan a. Ǝ́ yɔ ye fyɔdɔwɔtɔwo
kidǝ àhwàganwo sǝ kpǝ nǝ amǝ ŋkuvi lǝji Galileetɔwo nǝ wo a ɖu àgɔ.̀ 22Erodiadǝ
ǝvi nyɔrunvi ɖo lǝfi wo lǝ ɖù agɔ lǝ a, i ɖu ǝwe, i ì nyɔŋkɔ Erodu kidǝ amǝ kǝ i yɔ
a wo. Ǝfyɔ a nu nǝ nyɔrunvi a bǝ: «Byɔ ǝnu kǝ jro o a, ma na o.» 23 I ì dǝǝzǝ ǝla nǝ
ɛ «Ǝnu kǝ aa byɔ ŋ a see i maa na o, nǝ i gbǝ nyi tiin fyɔɖuxo, ye mama dǝ amǝv̀ǝ̀
a, ma nawo.» 24Ɖevia do i vɛ nu nǝ ye nana bǝ: «Nukee naa byɔ?» ye nana nu nǝ
ɛ bǝ: «Na byɔ Jaan Mawucilǝnamǝtɔ a y'eta.» 25Nyɔrunvi a wɔ kaba, i yi ǝfyɔ a
gbɔ, i byɔ ɛ bǝ: «Ŋ ji bǝ na na ŋ Jaan Mawucilǝnamǝtɔ a yǝta dǝ atɛgban mǝ ifia.»
26Ǝwun ku ǝfyɔ a, vɔ̀ a, cagbǝ ǝzǝ kǝ i dǝ a, kidǝ amǝ kǝ i yɔ awo, i dɔ i ŋ lǝji a gbǝ
o. 27Zeɖeka a, ǝfyɔ nagbǝ ye sɔja ɖeka, bǝ na vɛ co Jaan ǝta va. Sɔja a yi gakpa a

mǝ i vɛ cota nǝ Jaan. 28 Ǝ́ hǝn Jaan ǝta dǝ atɛgban mǝ va, i wo cɔ ɛ nǝ ɖevia, i
ɖevia cɔ ɛ nǝ ye nana. 29Kǝ Jaan dǝkprɔviwo sǝ ǝnǝ a, wo vɛ cɔ Jaan ǝku i vɛ sǝ ɖi.

Yesu na ǝnuɖùɖù àgbǝtɔ sùgbɔ
(Matie 14:13-21; Luka 9:10-17; Jaan 6:1-14)

30Yesu ǝ mǝdɔɖiɖa wo trɔ va bɔ dǝ gbɔ, i va nu ǝnu kǝ wo wɔ a, kidǝ ǝnu kǝ wo
kpra amǝ wo a see nǝ ɛ. 31Ǝ nu nǝ wo bǝ: «Mi va mi a, nɔ àzɔg̀ǝ lǝfi amǝ ɖǝ ŋ́ lǝ a
o, nǝ mi a gbɔn xwɛɖeka.» Ɖo bǝ àgbǝtɔ sùgbɔ i lǝ va, i amǝ ɖoo lǝ trɔyi, i wo ŋ
kpɔ vovo kǝkǝ i la ɖù ǝnu kpǝtǝ o. 32Wo ɖo ǝtɔjihun mǝ i yi àzɔg̀ǝ, lǝfi amǝ ɖǝ ŋ lǝ
a o. 33Amǝ sùgbɔ kpɔwo i dǝsi fi wo yikɔ a. Ǝnǝ a, wo lɔ àhwà co ǝd̀ùgan wo mǝ,
i zɔn afɔ, i sudu yi leena jǝŋkɔ nǝ wo. 34Kǝ Yesu ɖo i ɖi l'ǝtɔjihun a mǝ a, ǝkpɔ
àhwà sùgbɔ kǝ bɔ ɖɛ a, i wo nu ɖu àdɔǹnù nǝ ɛ. Ɖo wó wɔɖɛ sigbǝ arɛngbɔ kǝ ŋ́
wɔ kprɔtɔ ɖɛ awo ǝnǝ, i ì tɔ ǝnu sùgbɔ kpakprawo. 35Kǝ gàmǝ yi a, ye dǝkprɔvi wo
gbo tǝbɔ ɛ, i lǝ nu nǝ ɛ bǝ: «Ǝgbooromǝ, i mi lǝ lela e, i ǝzan ca gbǝ lǝ do. 36Mi
yanwo: nǝ wo a yi nɔxowo, kidǝ bota kǝ tǝbɔ lelawo mǝ, nǝ wo a xrǝ ǝnu kǝ wo a
ɖù a.» 37Ama, Yesu rɔn nǝ wo bǝ: «Mia ŋtawo, mi na wo ǝnu kǝ wo a ɖu a.» wo nu
nǝ ɛ bǝ: «Mia xrǝ kpɔnɔ kidǝ ǝhogacd katɔn(200) nǝ amǝla wo a ɖu a? 38 Ǝ́ nu nǝ
wo bǝ: «Kpɔnɔ nǝnǝ i lǝ miasi? Mi vɛ ji kpɔ!» kǝ wo vɛ jiikpɔ a, wo bǝ: «Mi kpɔ
kpɔnɔ amatɔn hwevi amǝv̀ǝ.̀» 39 I Yesu nu nǝ wo bǝ: «Mi nu nǝ amǝ wo see, nǝ wo
a kanrɛn dǝ ǝg̀bǝwoji, ǝhata ǝhata.» 40Wo kanrɛn, i bɔ ǝhata ǝhata kavǝ takpotɔ
wo, kidǝ hokaciwotɔ wo. 41Yesu xɔ kpɔnɔ amatɔn a, kidǝ hwevi amǝv̀ǝ̀ awo. Ǝ́ kpɔ
ǝji, i dǝ akpǝ nǝ Mawu, i kan kpɔnɔ awo, i cɔ ɛ nǝ ye dǝkprɔviwo nǝ wo a ma ɛ nǝ
amǝ wo. Yesu gbǝtrɔ ma hwevi amǝv̀ǝ̀ awo nǝ wo see. 42Wo see ɖù ǝnu, I ɖɔ ǝxo.
43 I wo bɔ kpɔnɔ kidǝ ǝh̀we kǝ kpɔtɔ a see, i ì ɖɔ kisi amǝwivǝ.̀ 44Ŋucu kǝ ɖunu
awo hǝnhrǝn mǝ nyi àgbǝtɔ bratɔn amatɔn (5.000).

Yesu zɔn to ǝt̀ɔji
(Matie 14:22-33; Jaan 6:16-21)

45Zeɖeka a, Yesu nu nǝ ye dǝkprɔviwo bǝ wo a ɖo ǝt̀ɔjihun mǝ, nǝ wo a jǝŋkɔ
nǝ ye yikɔ àgǝ ɖeyaji lǝ Bɛtisayida, ganamǝ a, yeŋta la ɖǝgbǝ nǝ àhwà a nǝ wo a
yi. 46Kǝ i co lǝ wo gbɔ jrɔ a, ǝ yi ǝtoji lǝ ɖǝxogbǝ. 47Kǝ fiɛgnigbɔ sun a, ǝtɔjihun a
lǝ ǝtɔ a ǝdoŋdomǝ, i ì kpɔtɔ Yesu ɖǝkɛn lǝ agǝji. 48Yesu kpɔ bǝ ǝt̀ɔjihun a kuku lǝ
ɖefun nǝ àdǝk̀prɔv̀i awo, ɖo aya lǝ xo dogo wo. Lǝ ŋgbangbansi gbɔ a, Yesu zɔn
azɔnrin to ǝtɔ a ji yi wogbɔ, kǝkǝ i kaa zǝn lǝ wo ŋ. 49Kǝ àdǝk̀prɔv̀i awo kpɔ ɛ i ì
lǝ zɔn to ǝt̀ɔji vayikɔ a, wo bubǝ busu i, i wo tɔ àxa dǝdǝ. 50Ɖo wo see i kpɔ ɛ i
vɔǹvɔn jǝ woji. Vɔ̀ a, Yesu xonu nǝ wo zeɖeka, i bǝ: «Mi doji, mi ŋ́ kaa vɔnvɔn o,
ǝnyǝ i.» 51 Ǝ́ ɖo ǝtɔjihun a mǝ lǝ wo gbɔ, i aya xoxo a nɔtǝ. Ǝ jiwun nǝ àdǝk̀prɔv̀i
awo sùgbɔ. 52Ɖo, wo ŋ́ mɔŋjǝ kpɔnɔ a, yenu jiwun mǝ o, ɖo wo vǝ ǝtǝ!

Yesu vɔ ǝd̀ɔ̀ nǝ amǝ wo lǝ Jenezarɛti kan mǝ
(Matie 14:34-36)

53Yesu kidǝ ye dǝkprɔviwo to ǝtɔ a ji, i va ɖi dǝ àgǝji lǝ Jenezarɛti kanmǝ. 54Kǝ
wó ɖi lǝ ǝtɔjihun a mǝ a, amǝ wo dǝsi Yesu zeɖeka. 55Ǝnǝ a, wó vɛ nui to ǝkan a
see mǝ, i amǝ wo lǝ kprɔ dɔnɔ kǝ lǝ wo ba wo ji va Yesu gbɔ, lǝ àfi ɖǝsiaɖǝ kǝ wo
sǝ bǝ Yesu lǝ a. 56Àfisiafi kǝ Yesu ɖo, lǝ botawo, ǝd̀ùgan wo kidǝ nɔxowo mǝ a,
wó cɔ nǝ dɔnɔwo ɖɛ dǝ ǝg̀odoxo a, i wo a daakpǝ nǝ Yesu bǝ na rɔn nǝ dɔnɔ awo
na talɔ yewuto kpete, i amǝ kǝ talɔ ɛ awo see dɔ vɔnɔ.

c6.37 Gànamǝ a, ǝh̀oga ɖeka i wo tunnɔ nǝ ǝb̀odɔwɔtɔ lǝ ŋkǝkǝ ɖekamǝ.
d6.37

Yesu xonu dǝ Jifuwo kɔnu wɔwɔ ŋ
(Matie 15:1-20)

7 1 Farizìtɔ wo kidǝ ǝsǝkpramǝtɔ ɖǝwo kǝ co Jǝrizalɛmù i va a, wó bɔ dǝ Yesu
gbɔ. 2Wó kpɔ bǝ ye dǝkprɔvi ɖǝwo lǝ ɖù ǝnu kidǝ alɔ xoɖuxoɖu, ye i lǝ nyi bǝ

wo ŋ́ krɔ asi sigbǝ wo kɔnu byɔ a o, i lǝ ɖù ǝnu. 3Wugan ǝnǝ a, Farizìtɔ wo kidǝ
Jifu ɖeya wo see nyi nǝ ǝsǝ kǝ wo tɔgbinwo ɖo anyi ɖɛ awo, yeidɔ wo krɔ nǝ asi
nyɔŋ̀gbin gbɔx̀o i na ɖu nu. 4Nǝ wó gbɔ co ǝdubɔbɔ toho va a, wó wɔ nǝ ǝkɔnu
ǝcilǝlǝ tɔwo koko gbɔx̀o, i na ɖunu. wo gbǝ zɔnnɔ dǝ ǝkɔnu sùgbɔ bulɔmǝwo ji,
sigbǝ: kɔfu wo, ǝtɔmǝzǝ kidǝ àgbàn wo krɔkrɔ ǝnǝ. 5 Farizìtɔ wo kidǝ ǝsǝkpramǝtɔ
wo, lǝ ka Yesu sǝ bǝ: «Nukee jɔ i tɔɔ dǝkprɔvi wo ŋ̀ zɔnnɔ dǝ ǝkɔnu kǝ mia tɔgbiwo
cɔ ɖɛ a ji o, vɔ̀ a, wo a cɔ alɔ xoɖuxoɖu sǝ lǝ ɖunu?» 6Yesu nu nǝ wo bǝ: «Ezayi nu
i ɖɛ nyɔŋ̀gbin dǝ mia ŋ, ayemǝnu wɔtɔwo, ɖo ǝ ŋrɔ bǝ:

"̀dùkɔn la a na nǝ bubu ŋ l'ǝnu mǝ,
Vɔ̀ a, ye aye diŋdin dǝ ŋ.»

7Ǝnu gbale i wo lǝ wɔ bǝ yewo lǝ sǝn ŋ
ɖo àgbǝtɔ ǝnu kǝ wo ɖo anyi a wo i wó lǝ kpra amǝ wo.

8Mi gbǝnǝ ǝnu kǝ Mawu ǝsǝ nu a wo ɖɛ, i na va tɔ dǝ kǝ àgbǝtɔwo kɔnuwo ŋ.»
9Yesu gbǝ nu nǝ wo bǝ: «Mi wɔ nǝ aɖaŋ, i i na daci Mawu ǝsǝ kǝ i do a wo ɖɛ, i
na ɖo mia ŋtawo kɔnuwo anyi. 10Ɖo Moyizì nu bǝ: "Bu tɔɔ dada kidǝ tɔɔ nana,"
wugan nǝ a,"Amǝ kǝ zu ye dada nɔmi ye nana a, wo ɖo la wu i." 11Vɔ̀ a, mia wo
mi nu nɔ bǝ: "Nǝ amǝ ɖǝ nu nǝ ye dada nɔmi ye nana bǝ: Ǝ nu kǝ ŋ kaa nawo a,
Kɔbaan i, ye gɔm̀ǝ i nyi ǝnu kǝ wo cɔ dǝvo ɖɛ nǝ Mawu a. 12Mi ŋ́ ka gbǝ e ɖɛ nǝ a
gbǝ wɔ enuɖekɛn nǝ ye dada nɔmi ye nana o. 13Ǝnɛ a, mi lǝ wu àcɛ nǝ Mawu nyɔ
a, i lǝ do mia ŋtawo ǝkɔnu wo dǝ amǝ wo mǝ. I mi wɔ nǝ ǝnu sùgbɔ bulɔmǝwo
ǝnǝ.»

14 I Yesu gbǝ trɔ yɔ àhwà a, i nu nǝ wo bǝ: «Mia wo see mi ɖoto ŋ, nǝ mia mɔŋjǝ
ǝnyɔ kǝ ŋ ka nu a mǝ: 15 Ŋ́ nyi ǝnu kǝ wo ɖu dǝ xodo mǝ a, i cɔ nǝ amǝ xoɖu o.
Ama, ǝnu kǝ do co àgbǝtɔ mǝ a i cɔ nǝ ɛ xoɖu.» [16Nǝ amǝ ɖǝ wɔ ǝto ɖɛ i la sǝnu
a, na sǝ.]e 17Kǝ Yesu co lǝ àhwà a gbɔ, i ɖo àxo mǝ a, ye dǝkprɔviwo lǝ byɔ ǝnyɔ
ɛ sǝ dǝ ǝlo kǝ i do a ŋ. 18Yesu nu nǝ wo bǝ: «Ǝnunyanya hwe dǝ miacawo ǝnǝ i
a? Mi ŋ nya bǝ ǝnu kǝ àgbǝtɔ ɖù dǝ xodo mǝ a ɖekɛn, ŋ cɔ nǝ ɛ xoɖu a? 19Ɖo ŋ́
ɖo ye jimǝ o, vɔ̀ a, ye xodo mǝ i i ɖo, i na do co ye xodo mǝ yi ǝkɔnru ji. Yesu
lǝ nu bǝ ǝnu ɖùɖù wo see nyɔ i wo a ɖu. 20Yesu nu bǝ: «Ǝnu kǝ do lǝ àgbǝtɔ mǝ
a, ye i cɔ nǝ ɛ xoɖu. 21Ɖo àgbǝtɔ ye jimǝ i susu vɔɛn wo donɔ co: ǝnu xoɖuxoɖu
wɔwɔ, frafi, ǝnu ma sɔgbǝwɔ wɔ, amǝwuwu, 22 ǝhasi wɔwɔ, ǝnujro amǝ zǝn l'àxo
ŋ, adǝnyanyra, amǝ brǝbrǝ, àgbǝ yakayaka nɔnɔ, amǝ ǝnu jrojro, amǝ nyɔ nunu,
amǝ ɖeki cɔ dǝ ǝj̀i, ǝxrojɔjɔ. 23Ǝnu manyɔmanyɔ hunnaawo see a, ǝjimǝ i wo donɔ
co, i cɔ nǝ àgbǝtɔ xoɖu.»

Nyɔrun manyi Jifu ɖeka xɔ Yesu sǝ.
(Matie 15:21-28)

24Yesu va co leena, i vayi Tii nyigbanji. Ǝ́ ɖo àxo ɖeka mǝ, ŋ lǝji bǝ amǝ ɖekɛn
na nya o, vɔ̀ a, ŋ́ ka tǝ bǝ o. 25Àka àka a, nyɔrun ɖeka kǝ gbɔǹgbɔǹ vɔɛn lǝ ǝvi a
nyɔrunvi ji ɖɛ a, sǝ i amǝ wo lǝ nu Yesu Yesu ǝnyɔ, i va Yesu gbɔ i jǝkroji dǝ àkɔ
mǝ nǝ ɛ. 26Nyɔrun a ŋ nyi Jifu o, i wo jii lǝ Fenisi ǝkan kǝ lǝ Siridu mǝ a mǝ. I i
lǝ nu nǝ Yesu bǝ na nya gbɔǹgbɔǹ vɔɛn a lǝ ye viye ji. 27Yesu nu nǝ ɛ bǝ: «Gbǝ
ɖǝviwo ɖɛ nǝ wo a ɖɔxo gbɔx̀o, ɖo ŋ́ nyɔ i wo a cɔ ɖeviwo ǝnu ɖuɖu i se da ɖiɖa
e7.16 Wema xoxo sùgbɔ lǝ grɛki gbǝmǝ, i wo ŋ wɔ hǝnhrǝnmǝ ila ɖɛ o

avu viwo o.» 28Nyɔrun a rɔn nǝ ɛ bǝ: «Àdòdo i, Àxotɔ, vɔ̀ a avuviwo ɖunǝ kǝ
ɖǝviwo sǝ hrɛnnɔ kɔdǝ ǝkprɔn gɔmǝ a wo.» 29Yesu nu nǝ ɛ bǝ: «Cagbǝ nuxo hunna
tɔ a, yi, gbɔǹgbɔǹ vɔɛn a do lǝ ǝvio nyɔrunvi a mǝ vɔ.̀» 30Nyɔrun a trɔ vayi àxomǝ,
i kpɔ ɖevia i i mrɛ dǝ ǝbaji ɖɛ, i gbɔǹgbɔǹ vɔɛn a co lǝ ji vɔ.̀

Yesu vɔdɔ nǝ ŋucu kǝ nyi tokunɔ i gbǝ nyi ŋbɔkpǝnɔ ɖeka
31Yesu co lǝ Tii ye nyigbanji i to Sidɔɔn kidǝ duta amǝwo a wo mǝ di; i va

Galileetɔ a to. 32Wo kprɔ tokunɔ ɖeka kǝ ŋ tǝ xonǝ nu nyɔŋ̀gbin o a va nǝ ɛ, i dǝ
akpǝ nǝ ɛ bǝ na cɔ alɔ d'ǝji. 33Yesu kprɔ ŋucu a jǝ àzɔg̀ǝ; i cɔ alɔviwo dǝ ǝtowo
mǝ nǝ ɛ, i tu tan dǝ alɔ i se tɔ aɖǝ nǝ ɛ. 34 I ì cɔ ŋkuvi dǝ ǝji, i gbɔn. I nu nǝ ɛ bǝ:
«Ǝfata» Ye gɔmǝ i nyi: «hun.» 35Àka àka a, ye to wo hun, i aɖǝ a tu, i ì tɔ nuxo
xoxo nyɔŋ̀gbin. 36Yesu dǝ ǝsǝ nǝ amǝ a wo bǝ wo ŋ́ ka a nu ǝnyɔ ɖekɛn nǝ amǝ
ɖǝ o. Yesu lǝ gbǝnǝ wo gbɔx̀o wo gbǝ lǝ nu i to ǝduamǝ yikɔ dǝji. 37Ǝ kpaca amǝ
sùgbɔ, I wo a lǝ nubǝ: «Ǝ wɔ nǝ ǝnu wo see nyɔŋ̀gbin, ǝ wɔnɔ i ǝtokunɔ wo sǝnǝ
ǝnu; i ŋbɔkpǝnnɔ wo na xo nuxo.»

Yesu na ǝnuɖùɖù amǝgbǝtɔvi bratɔn amǝnǝ(4.000)
(Matie 15:32-39)

8 1Ŋkǝkǝ hunna wo mǝ a, àhwà sùgbɔ trɔ bɔ va, i ǝnuɖùɖù ɖǝ ŋ́ lɛ wo a ɖu o,
Yesu yɔ ye dǝkprɔviwo i nu nǝ wo bǝ: 2 «Àhwà ǝla nu ɖu àdɔǹnù ŋ, ɖo co nyicɔ

i wo l'ǝgbɔnyǝ ɖɛ kǝ, i wó ŋ́ wɔ ǝnu ɖǝ ɖɛ i a ɖù o. 3Nǝ ŋ nu nǝ wo bǝ wo a yi wo
xo wo mǝ lǝ fufǝ mǝ a, ŋusǝn la hwe dǝwo l'ǝmɔ ji, ɖo wo ɖoo co àfi diŋdin.» 4Ye
dǝkprɔvi wo nu nǝ ɛ bǝ: «Lǝfi mí a kpɔ ǝnu ɖuɖu nǝ àhwà ǝla lǝ, i wo a ɖɔxo lǝ
zogbǝj̀i lela?» 5Yesu ka wo sǝ bǝ: «Kpɔnɔ nǝnǝ i mi wɔɖɛ?» Wo rɔn bǝ amadrǝ. 6 I i
na ǝgbǝ àhwà a bǝ wo a kanrɛn dǝ anyigban mǝ. Yesu cɔ kpɔnɔ amadrǝ a wo, i dǝ
akpǝ nǝ Mawu, i kanwo, i cɔ ɛ nǝ ye dǝkprɔviwo; nǝ wo a mɛ ɛ nǝ àhwà a; i wo mɛ
ɛ. 7Wo gbǝ wɔ hwevi cukuvi ɖekawo ɖɛ, Yesu xoɖǝ dǝ hwevi a wo ji, i gbǝ nu
nǝ ye dǝkprɔvi bǝ wo a mawo ca. 8Wo ɖunu i ɖɔxo. I wo lɔ kǝ kpɔtɔ a i i ɖɔ kisi
amadrǝ. 9Vɔ̀ a, wo kǝ leena a, bɛ a sun bratɔn amǝnǝ. Hunna ŋgbǝ a, Yesu ɖǝgbǝ
nǝ wo bǝ wo a yi. 10Zeɖeka a, Yesu ɖo ǝtɔjihun mǝ kidǝ ye dǝkprɔviawo i wo yi
Damanuta kan mǝ.

Farizìtɔ wo ji bǝ Yesu na jrǝ ǝnu jiwun ɖeka.
(Matie 16:1-4)

11 Farizìtɔ wo va, i tɔ aɖika dǝdǝ kidǝ Yesu; i la sǝ ɖo feca nǝ ɛ, i wó byɔ ɛ bǝ na
jrǝ ǝnujiwun ɖeka, i la sǝ disa bǝ Mawu i dɔ ye ɖiɖa. 12 I Yesu gbɔn fun, i ka wo sǝ
bǝ: «Nukee jɔ i ǝgbǝvi lawo lǝ ji ǝnujiwun? Ma nu àdòdo nǝ mi, ǝgbǝvi lawo ŋ́ ka
kpɔ ǝnujiwun ɖekɛn o.» 13 Ǝ́ co lǝ wo gbɔ i ɖo ǝtɔjihun mǝ yi àgǝ ɖǝya ji.

Kpɔnɔtikǝ Farizìtɔ wo tɔ kidǝ Erodu tɔ
(Matie 16:5-12)

14Yesu ye dǝkprɔvi wo ŋrɔbǝ, i wo ŋ hǝn kpɔnɔ o, ǝkuɖeka kpaŋ i lǝ wo si lǝ
ǝtɔjihun a mǝ. 15Yesu lǝ dǝ ǝsǝ ǝla nǝ wo bǝ: «Mi hǝn aye dǝ Farizìtɔ wo kidǝ
Erodu kpɔnɔtikǝ wo ŋ.» 16 I wó tɔ aɖika dǝdǝ lǝ wo ɖekiwo mǝ bǝ, kpɔnɔ kǝ ye o ŋ́
wɔɖɛ a taɖo i Yesu lǝ nu ǝnǝ. 17Kǝ Yesu nya ǝnǝ a, ǝ nu nǝ wo bǝ: «Nukeejɔ i mi lǝ
dǝ aɖika bǝ kpɔnɔ kǝ ŋ́ lǝ ye o si a i dɔ? Mi a aye ŋ́ lǝ lǝ ǝnu haɖo e a? Mi ŋ́ mɔ nǝ
ǝnu jǝ ǝnu mǝ e a? Aye sǝnwun sǝnwun, i mi wɔ ɖɛ a?» 18Mi wɔ ŋkuvi ɖɛ, i mi
ŋ lǝ kpɔ wunnu e a? Mi wɔ ǝto ɖɛ, i mi ŋ́ lǝ s'ǝnu e a? Mi ŋ́ ɖo nǝwun ǝnu e a?
19Kǝ ŋ kan kpɔnɔ amatɔn i sǝ na ǝnuɖùɖù àgbǝtɔ bratɔn amatɔn a ɖee, kisi ɖɔɖɔ
nǝnǝ i mi cɔ yi, nǝ ǝnuɖùɖù kǝ kpɔtɔ a?» wo rɔn nɛ bǝ: «Amǝwivǝ»̀ 20Gàkǝmǝ ŋ cɔ
kpɔnɔ amadrǝ i sǝ na ǝnuɖùɖù àgbǝtɔ bratɔn amǝnǝ(4.000) a, kisi ɖɔɖɔ nǝnǝ i mi
cɔ yi nǝ ǝnuɖùɖù kǝ kpɔtɔ a? Wo rɔn nɛ bǝ: «Amadrǝ» 21 I Yesu nu nǝ wo bǝ: «Mi ŋ
mɔŋjǝ mǝ haɖo a?»

Yesu vɔ ǝd̀ɔ̀ nǝ ŋtɔnɔ ɖeka lǝ Bɛtisayida
22Yesu kidǝ ye dǝkprɔviawo va yi Bɛtisayida, wo kprɔ ŋtɔnɔ ɖeka va nǝ Yesu i lǝ

dǝ akpǝ nɛ bǝ na t'alɔ ɛ. 23Ǝ lǝ alɔ nǝ ŋtɔnɔ a, i kprɔ ɛ do lǝ bota a mǝ. I si tan dǝ
ŋkuviwo nǝ ɛ, i cɔ alɔ d'ǝta nǝ ɛ i ka ɛ sǝ bǝ: «Ǝ kpɔ ŋɖǝ a?» 24 I ì hun ŋkuvi, i bǝ:
«Ŋ kpɔ àgbǝtɔwo, ŋ kpɔwo sigbǝ atiwo ǝnǝ? vɔ̀ a, wo lǝ zɔn.» 25 I Yesu gbǝtrɔ cɔ
alɔ dǝ ŋkuviwo ji nǝ ŋucu a, i ŋucu a kpɔ ŋunu nyɔŋ̀gbin, i ǝdɔ vɔ nǝ ɛ i ì kpɔ ǝnu
kredee. 26Yesu nu nǝ ɛ bǝ yi tɔɔ xomǝ: «Ka ɖo ǝdu a mǝ o.»

Pyɛɛ bǝ Yesu i nyi Kriso a
(Matie 16:13-20; Luka 9:18-21)

27Yesu kidǝ ye dǝkprɔviwo yi bota kǝ tǝbɔ ǝd̀ùgan Sezare Filiputɔ a mǝ. Yesu
ka ye dǝkprɔviawo sǝ lǝ mɔji bǝ: «Mɛɛ i ŋ nyi i amǝ wo lǝ nu?» 28 I wo rɔn nǝ ɛ

bǝ: «Amǝ ɖeo bǝ ǝwo i nyi Jaan Mawuci lǝnamǝtɔ a, amǝ bulɔmǝwo na lǝ nubǝ,
ǝwo i nyi Ǝlii, amǝ ɖoo na nu bǝ Mawugbǝɖotɔwo ɖeka i ǝ nyi.» 29 I ì va byɔ wo
sǝ bǝ: «Nǝ miawo ɖe, mɛɛ i ŋ nyi?» Pyɛɛ xɔ nuxo, i rɔn nǝ ɛ bǝ:" Ǝwo i nyi Kriso,
Xɔgantɔ". 30 I Yesu dǝ ǝsǝ nǝ wo vǝvǝ bǝ wo ŋ́ ka a nu amǝ kǝ ye nyi a nǝ amǝɖǝ o.

Yesu nu bǝ ye a ku i la gbǝ nyɔ
(Matie 16:21-28; Luka 9:22)

31Hunna ŋgbǝ a, Yesu lǝ kpra ǝnu wo bǝ: «Àgbǝtɔ Ǝvi a ɖo la kpǝfu sùgbɔ;
ǝdumǝganxowo, kidǝ Mawuvɔsatɔganwo, kidǝ ǝsǝkpramǝtɔwo, a gbǝ e, i wo a wu
i, i a nyɔ co ǝku ye ŋkǝkǝ tɔn a mǝ.» 32Yesu nu ǝnyɔ hunna wo dǝ gbaŋgba, i Pyɛɛ
kprɔ ɛ yi àzɔg̀ǝ i tɔ ǝnyɔ gbǝgbǝ nǝ ɛ. 33Vɔ̀ a, Yesu trɔ i kpɔ ye dǝkprɔviwo, i wɔ
adan dǝ Pyɛɛ. I nu nǝ ɛ bǝ: «Trɔ lǝ tiin yomǝ Rɛgba, ŋ́ bu nǝ ǝnu dǝ Mawutɔ ji o, ǝ
bunǝ ǝnu sigbǝ àgbǝtɔwo ǝnǝ.» 34Yesu yɔ àhwà a kidǝ ye dǝkprɔviwo, i nu nǝ wo
bǝ: «Nǝ i jro amǝ ɖǝ i a kprɔŋdo a; na gbǝ ye ŋta, i cɔ ye ticoga, i kprɔ ŋ do. 35Ǝnǝ
a, amǝ kǝ jro a xɔ ye gbǝ gan a, la cɔ ɛ sǝ bu. Ama, amǝ kǝ la cɔ ye gbǝ sǝ bu cagbǝ
tinyǝ kidǝ ǝŋǝ nyɔɛ a tɔ a, a xɔ ɛ gan. 36Ǝnu nyɔŋ̀gbin ke e i nyi nǝ àgbǝtɔ, bǝ xixǝ
amǝ see na nyi yetɔ, i a ɖɛ cɔ ye gbǝ sǝ bu ko? 37Nukee àgbǝtɔ a tǝ ŋ́ sǝ xrǝ ye gbǝ?
38Ɖo, nǝ amǝ ɖǝ wɔ ŋkpǝn d'ǝwunyǝ, kidǝ tiin nuxo wo ŋ lǝ ǝgbǝvi ǝgbǝjimanɔtɔ,
kidǝ àgɔj̀ǝtɔ ǝlawo doŋdo mǝ a, àgbǝtɔ ǝvi a ca la wɔ ŋkpǝn dǝ e, gàkǝmǝ a trɔva
lǝ ye ŋti kɔkɔ mǝ, kidǝ Mawu dada a, kidǝ ye ŋǝdotɔ kɔkɔ a wo ŋti kɔkɔ mǝ a.»

1Yesu nu nǝ wo bǝ: «Àdòdo i ŋ lǝ nu nǝ mi, lǝ miawo kǝ lǝ lela wo mǝ a, amǝ ɖoo
ŋ́ ka a ku gbɔx̀o i la kpɔ Mawu fyɔɖuɖu a, i a va kidǝ wusǝn o.»

Yesu ye ŋumǝ trɔ
(Matie 17:1-13; Luka 9:28-36)

9 2 Lǝ ŋkǝkǝ amadǝn ŋgbǝ a, Yesu kprɔ Pyɛɛ, Jakǝ kidǝ Jaan, i ì kprɔwo ɖǝkǝn sǝ
yi àzɔg̀ǝ lǝ ǝto gaŋgan ɖeka ji. I ye ŋumǝ trɔ lǝ ŋkɔ nǝ wo. 3 I ye wu kǝ i do awo

lǝ kɔkɔ, i trɔ ǝye pǝŋpǝŋ kǝkǝ amǝ ɖǝ ŋ lǝ anyigban ji, i la tǝ ŋ wɔ, i ǝnuɖǝ a ye ɖo
ǝnǝ o 4Eli kidǝ Moyizì va do dǝ woji, i tɔ nuxo xoxo kidǝ Yesu. 5Pyɛɛ xɔ̀ nuxo, i nu
nǝ Yesu bǝ: «Ǝgan, ǝnyɔ bǝ mi lela, mia gba àgbǝxɔ amɔntɔ, ɖeka la nyi tɔwo, ɖeka
a nyi Mɔyizi tɔ, i ɖeka a nyi Eli tɔ.» 6Pyɛɛ ŋ gbǝ nya ǝnyɔ kǝ a nu a o, ɖo vɔǹvɔn jǝ
Pyɛɛ kidǝ àdǝk̀prɔv̀i ɖeya wo ji. 7Àkpɔkpɔ̀ ɖeka va cɔnwo. I ǝgbǝ ɖeka co àkpɔkpɔ̀
a mǝ bǝ :«Amǝ ǝla a ǝvi vǝvǝ i ì nyi ŋ, mi ɖoto e!» 8Àka àka a, àdǝk̀prɔv̀i a wo kpɔ
àfisiafi, i wo ŋ́ gbǝ kpɔ amǝɖǝ lǝ wogbɔ zǝn lǝ Yesu ɖekɛn ŋ o. 9Kǝ wo lǝ ɖi lǝ
ǝto a jia, Yesu dǝ ǝsǝ nǝ wo bǝ wo ŋ́ ka a nu ǝnu kǝ wo kpɔ a nǝ amǝ ɖǝ, kǝkǝ jǝ
gàkǝmǝ Àgbǝtɔ ǝvi a la nyɔ co amǝ kuku wo mǝ do a o. 10Wo lǝ ǝnyɔ hunna dǝ
aye mǝ, i lǝ kasǝ lǝ wo ɖekiwo mǝ bǝ: «Nukee i nyi" nyɔ co lǝ amǝ kuku wo mǝ?"»

11 I wo ka Yesu sǝ bǝ: «Nukee jɔ i ǝsǝkpramǝtɔwo nu nǝ bǝ Eli ɖo la va gbɔx̀o?»
12 Ǝ́ rɔn nǝ wo bǝ: «Nya o i, Eli ɖo la va gbɔx̀o, i la gra ǝnu wo see do, vɔ̀ a, nukee
jɔ i wo ŋrɔ ɖɛ bǝ àgbǝtɔ ǝvi a a ca la kpǝfun sùgbɔ i wo ŋ́ kaa cɔ ɛ sǝ yɔ ǝnuɖɛ o?
13Ye kǝ ma nu nǝ mi, Eli va vɔ,̀ i wo wɔ ǝnu kǝ jrowo a kidǝ e, sigbǝ wo ŋrɔ ɛ ɖɛ
dǝŋ a.»

Yesu nya gbɔǹgbɔǹ vɔɛn lǝ ɖevi ɖeka ji
(Matie 17:14-21; Luka 9:37-43)

14Kǝ wo tǝbɔ àdǝk̀prɔv̀i ɖeyawo a, wo kpɔ àhwà sùgbɔ bɔdǝwo gbɔ ɖɛ, i
ǝsǝkpramǝtɔwo lǝ dǝ aɖika kidǝ wo. 15Kǝ amǝ a wo kpɔ Yesu a, ǝ kpaca wo, i wo
hrɔndo i vɛ cii. 16Yesu ka ye dǝkprɔviwo sǝ bǝ: «Nukee ɖika i mi lǝ dǝ kidǝ wo
ko?» 17Ŋucu ɖeka rɔn nǝ ɛ lǝ amǝ a wo mǝ bǝ: «Ǝnukpramǝtɔ, ŋ kprɔ ǝvinyǝ va
n'ǝwo, gbɔǹgbɔǹ vɔɛn kǝ wu nǝ aɖǝ nǝ amǝ a, i lǝji ɖɛ. 18Gbɔǹgbɔǹ a zɔn nǝ ji lǝ
àfi ɖǝsiaɖǝ, nǝ i zɔnji ǝnǝ a, a cɔ ɛ xugu, i àdǝ̀ na kɔ lǝ numǝ nǝ ɛ, i a tɔ aɖukru
ɖuɖu i na sǝnŋ d'ǝtǝ. I ŋ nu nǝ taa dǝkprɔviwo bǝ wo a nya gbɔǹgbɔǹ vɔɛn a, vɔ̀ a
wo ŋ tǝ ŋ o.» 19 I Yesu xɔ nuxo i nu nǝ wo bǝ: «Àgbǝtɔ xɔs̀ǝ ma wɔ ɖɛ tɔwo, kǝkǝ jǝ
gàkeemǝ i ma nɔ mia gbɔ, i la doji dǝ mia ŋ jǝ, kǝkǝjǝ gàkeemǝ i ma dalɔmijǝ?
"Mi kprɔ ɖevi a va ŋ".» 20 I wo kprɔ ɛ va nǝ ɛ. Kǝ gbɔǹgbɔǹ a kpɔ Yesu zeɖeka a, ǝ
hunhun ɖevia sinsin, i i gejɛn, i lǝ bri to anyigban mǝ, i àdǝ̀ lǝ do l'ǝnù mǝ nǝ ɛ.
21 I Yesu ka ɖevia ye dada sǝ bǝ: «Co gàkeemǝ i ǝnu a lǝ wɔ ɖevia?» I i rɔn bǝ: «Co
ye cukuvi mǝ i ì tɔji. 22Ɖootɔ a, gbɔǹgbɔǹ a na tutu i gejɛn d'ǝzomǝ nɔmi ǝc̀i mǝ
cagbǝtɔ na wui. Vɔ̀ a, nǝ aa tǝ ŋ́ wɔ ǝnuɖǝ a, mia nu na ɖu àdɔǹnù nǝ o, nǝ na
dalɔmi.» 23Yesu rɔn nǝ ɛ bǝ: «Nǝ aa tǝ ŋ́ wɔ ǝnuɖǝ i ǝ nu a? Amǝ kǝ xɔs̀ǝ a, ǝnuɖǝ
ŋ́ gro nǝ ɛ o.» 24Zeɖeka a, ɖevia dada ɖ'àxa do bǝ: «Ŋ xɔs̀ǝ, va dalɔ ŋ, ɖo tiin xɔs̀ǝ
hwe!» 25Kǝ Yesu kpɔ bǝ àhwà lɔ gbɔnɔ a, ǝ ɖǝgbǝ dǝ gbɔǹgbɔǹ vɔɛn a, i bǝ: «Ǝ wo
gbɔǹgbɔǹ vɔɛn kǝ wu nǝ aɖǝ kidǝ ǝto nǝ amǝ a, ŋ ɖǝgbǝ dǝ wo, do lǝ ɖevia mǝ, i ŋ́
ka gbǝ ɖo mǝ o!» 26 I ì do lǝ ɖevia mǝ kidǝ àxa i hunhun i sǝnwun sǝnwun, i ì wɔ
ɖɛ sigbǝ ɖevia ku ǝnǝ. I amǝ sùgbɔ lǝ nu bǝ: «Ǝ ku i.» 27Vɔ̀ a, Yesu lǝ alɔ nǝ ɛ, i cɔ
ɛ co, i ì nɔtǝ. 28Kǝ Yesu vayi àxomǝ a, ye dǝkprɔviwo lǝ ka ɛ sǝ d'ǝvo bǝ: I mi a wo
ɖe, nukeejɔ i mi ŋ tǝ ŋ́ nya gbɔǹgbɔǹ vɔɛn kina do o? 29 I i nu nǝ wo bǝ: «Gbɔǹgbɔǹ
hunna mɔkiwo a, ɖǝxo ɖekɛn i la tǝ ŋ́ nya gbɔǹgbɔǹ vɔɛn hunna mɔkiwo do.»

Yesu do ye ku kidǝ ye nyɔnyɔ co ǝku ǝŋǝ.
(Matie 17:22-23; Luka 9:43-45)

30Kǝ wo co lǝ leena a, wo to Galilee i Yesu ŋ lǝ ji bǝ wo a nya o.
31Ɖo ǝ lǝ kpra ǝnu ye dǝkprɔviwo i lǝ nu nǝ wo bǝ: «Wo a cɔ Àgbǝtɔ ǝvi a dǝ alɔ

mǝ nǝ àgbǝtɔwo, wo a wui, i nǝ wo wui ŋkǝkǝ tɔn a tɔ mǝ a, a nyɔ lǝ amǝ kukuwo
mǝ.» 32Vɔ̀ a, àdǝk̀prɔv̀i awo ŋ mɔnjǝ ǝnyɔ a mǝ o, i vɔǹvɔn jiwo nǝ wo a ka nyɔ ɛ
sǝ.

Mɛɛ i la nyi amǝ vǝvǝ?
(Matie 18:1-5; Luka 9:46-48)

33Wo ɖo kapɛnawumù. Kǝ wo lǝ àxomǝ ɖɛ a, Yesu ka wo sǝ bǝ: «Aɖika kee mi
lǝ dǝ lǝ ǝmɔ a ji?» 34Vɔ̀ a, wo vin too, ɖo lǝ ǝmɔ a ji a, wo lǝ xonu dǝ amǝ kǝ la nyi
amǝ vǝvǝ a ŋ. 35Yesu kanrɛn i yɔ ye dǝkprɔvi amǝwivǝ̀ a wo; i nu nǝ wo bǝ: «Nǝ
amǝɖǝ lǝ ji i kaa nyi ŋkɔtɔ a, na nyi ŋgbǝsitɔ kidǝ amǝsǝntɔ amǝ wo see tɔ.» 36 I i
cɔ ɖevi cukuvi ɖeka dǝ wo doŋdomǝ, i dɔn ɛ dǝ goto, i nu nǝ wo bǝ: 37 «Nǝ amǝɖǝ
xɔ ɖevi cukuvi ila mɔki cagbǝ tinyǝ a, nyiŋta i i xɔ, i amǝ kǝ xɔ ŋ a, ŋ nyi ǝnyǝ i i
xɔ o, vɔ̀ a, amǝ kǝ dɔ ŋ ɖiɖaa i i xɔ.»

Amǝ kǝ ŋ́ gbǝ mí a míatɔ i ì nyi
(Luka 9:49-50)

38 Jaan nu nǝ ɛ bǝ: «Ǝnukpramǝtɔ, mi kpɔ ŋucu ɖeka i ì lǝ nya gbɔǹgbɔǹ vɔɛnwo
lǝ tɔ ŋkɔ mǝ, i mi ji a gbǝ nǝ ɛ, ɖo ŋ kprɔnǝ mi do o.» 39Yesu nu bǝ: «Mi ŋ́ ka gbǝ
nǝ ɛ o. Ɖo amǝɖekɛn ŋ́ kateŋ jrǝ ǝnu jiwun lǝ tiin ŋkɔ mǝ, i la gbǝ nu tiin nyɔ vɔɛn
zeɖeka o. 40Amǝ kǝ ŋgbǝ mi a, mia tɔ i ì nyi. 41Amǝ kǝ la na ǝci kɔfo ɖeka mi, i mi
a nu cagbǝ kǝ mi nyi Krisotɔ taɖo a, ma nu àdòdo nǝ mi, ŋ́ ka ji ye lǝ dokpin o.»

Yesu nu nǝ ye dǝkprɔvi wo bǝ wo a hǝn aye
(Matie 18:6-9; Luka 17:1-2)

42Amǝ kǝ la dɔ i ɖevi cukuvi kǝ xɔ ŋ sǝ ɖɛ ǝlaa wo domǝtɔ ɖeka la jǝ àgɔ̀ a, nǝ
wo bra ǝtǝ gaŋgan d'ǝkɔ nǝ ɛ i dɛɛ dǝ àxu mǝ a, a nyɔ nǝ ɛ wu. 43Nǝ taalɔ wo a dɔ
i aa jǝ àgɔ̀ a, co e ji; ɖo nǝ ǝ hǝn alɔ ɖeka yi àgbǝ mavɔ mǝ a, a nyɔ nǝ wo wu taalɔ
amǝv̀ǝ̀ a wo na sɔg̀bǝ, lǝ ǝŋ o ɖɛ, i ǝ vɛ do lǝ ǝzo mavɔ, kǝ ŋ ci nɔ a mǝ. [44 Leenaa,
ǝyǝ wo ŋ kunɔ o, i ǝzo a ŋci nǝ gbǝɖǝ o.]f 45Nǝ taafɔ a dɔ i aa jǝ àgɔ̀ a, co e ji i, ǝ
zɔn afɔ ɖeka ji ɖo àgbǝ mavɔ mǝ a, ǝ nyɔ nǝ o wu ǝ zɔn taa fɔ amǝv̀ǝ̀ a wo ji, i wo
a dawo dǝ ǝzo mavɔ mǝ. [46 Leenaa, ǝyǝ wo ŋ kunɔ o, i ǝzo a ŋci nǝ gbǝɖǝ o.]*
47Nǝ taa ŋkuvi a dɔ i aa jǝ àgɔ̀ a, ɖeeji, ǝ nyɔ nǝ o i na ɖo Mawu fiɔɖuɖu mǝ kidǝ
ŋkuvi ɖeka, wu taa ŋkuvi amǝv̀ǝ̀ a wo na lǝ nyɔŋ̀gbin, i wo a cɔwo dǝ ǝzo mavɔ
mǝ. 48 Leenaa, ǝyǝ wo ŋ́ kunɔ o, i ǝzo a ŋci nǝ gbǝɖǝ o 49Ɖo, amǝ ɖǝsiaɖǝ ɖo la to
vǝv̀ǝ sǝsǝ ǝzo a nu, i a xɔ ǝjǝ i la trɔzun amǝ kɔkɔ. 50Ǝjǝ a, ǝnu nyɔŋ̀gbin i nyi, vɔ̀
a, nǝ i cɔ ye vivi bu ɖe, nukee i wo a sǝ nǝ ɛ vivi? Ǝjǝ na nɔ mia ŋtawo mǝ, nǝ mia
nɔ nǝ fafamǝ kidǝ mia vaatɔwo.»

*9.46 Kpɔ ǝnyɔ kǝ mi nu dǝ hǝnhrǝn mǝ 9.44 ŋ a
f9.44 Wema xoxo sùgbɔ lǝ grɛki gbǝmǝ, i wo ŋ wɔ hǝnhrǝnmǝ ila ɖɛ o

Yesu kpra ǝnu amǝ dǝ àcu kidǝ asi gbǝgbǝ ŋ
(Matie 19:1-12; Luka 16:18)

10 1Yesu co leenaa, i va yi Jude kanmǝ, lǝ Judɛɛn tɔ a ŋgbǝ. Amǝ sùgbɔ trɔ
va bɔ dǝgbɔ, i ì tɔ ǝnu kpakprawo sigbǝ i wɔnɛ ɖɛɖeca a. 2 Farizìtɔ wo ɖewo

tǝbɔ Yesu, i kaa teekpɔ, wo lǝ ka ɛ sǝ bǝ: «Mi a sǝ na gbǝ bǝ ŋucu na gbǝ asia a?»
3Yesu xɔ nuxo, i kawo sǝ bǝ: «Nukee Mɔyizi dɔ mi bǝ mia wɔ?» 4Wo rɔn nǝ ɛ bǝ:
«Mɔyizi nagbǝ bǝ mia ŋrɔ asi gbǝgbǝ wema, i a gbǝ e.» 5 I Yesu nu nǝ wo bǝ: «Mia
to sǝsǝ i dɔ i Mɔyizi ŋrɔ ǝsǝ hunna nǝ mi. 6Vɔ̀ a, lǝ gɔmǝ jǝjǝ kǝ Mawu ɖo xixǝ a,
"ǝ wɔ ŋucu kidǝ nyɔrun"; 7 "Yeidɔ, ŋucu a co gbǝ ye dada kidǝ ye nana ɖɛ, i la j'ǝdu
kidǝ asia, 8 I wo amǝv̀ǝ̀ awo la nyi ŋtiran ɖekaa". Kinaa wo ŋgbǝ nyi amǝv̀ǝ̀ o, vɔ̀ a,
ŋtiran ɖekaa. 9Àgbǝtɔ ŋ́ ka kran ǝnu kǝ Mawu dɔn d'ǝdu a o.» 10Kǝ wo trɔva àxo
mǝ a, ye dǝkprɔvi wo gbǝ trɔ ka ǝnyɔ ɖeka a ɛ sǝ dǝ ǝnyɔ hunna ŋ. 11 I i nu nǝ wo
bǝ: «Nǝ amǝɖǝ gbǝ asia, i ɖǝ ǝbu a, ǝ̀ wɔ ǝhasi dǝ asia jǝŋkɔtɔ a ŋ, 12 I nǝ nyɔrun
ɖǝ gbǝ àcu a, i vɛ ɖǝ ǝbu a, ǝ̀ wɔ ǝhasi.»

Yesu xoɖǝ nǝ ɖǝviwo
(Matie 19:13-15; Luka 18:15-17)

13Amǝ wo lǝ kprɔ ɖevi cukuviwo va nǝ Yesu nǝ a cɔ alɔ dǝ wo ji. Vɔ̀ a, àdǝk̀prɔv̀i
awo na lǝ gbǝ. 14Kǝ Yesu kpɔ ǝnǝ a, xomǝfinyɛ le e, i ì nu nǝ wo bǝ: «Mi gbǝ ɖevi
cukuviwo ɖɛ nǝ wo a va ǝgbɔyǝ i mi ŋ ka a tumɔ dǝ wo o; ɖo Mawufyɔɖuɖu a nyi
wo o kǝ wɔɖɛ sigbǝ ɖeviwo ǝnǝ a tɔ . 15Ma nu àdòdo nǝ mi: Nǝ amǝɖǝ ŋ xɔ Mawu
fyɔɖuxo a sigbǝ ɖevi cukuvi ǝnǝ a, ŋ ka tǝ ŋ́ ɖomǝ gbǝɖǝ o. 16Kina a, ǝkprasi kɔmǝ
nǝ wo, i cɔ alɔ dǝ wo ji i xoɖǝ newo.

Ŋucu hotɔnɔ ɖeka byɔ ǝnyɔ Yesu sǝ
(Matie 19:16-30; Luka 18:18-30)

17Kǝ Yesu j'ǝmɔ a ji a, ŋucu ɖeka sudu i jǝkro dǝ ŋkɔ nǝ ɛ, i ka ɛ sǝ bǝ :
«Ǝnukpramǝtɔ nyɔɛ, nukee maa wɔ i la kpɔ àgbǝ mavɔ?» 18Yesu nu nǝ ɛ bǝ:
«Nukeejɔ i ǝ yɔ ŋ bǝ amǝ nyɔɛ? Amǝ ɖekɛn ŋ́ nyi amǝ nyɔɛ zǝn lǝ Mawu ɖekɛn ŋ
o". 19Ǝ dǝsi ǝsǝ a wo ɖɛ: "Ka wu amǝ o, ka wɔ ǝhasi o, kaa fifi o, kaa ɖǝ kunu vɔɛn
nǝ amǝ ɖǝ o, ka tafu amǝ ɖǝ ǝnu o, bu tɔɔ dada kidǝ tɔɔ nana. 20 Ǝ́ rɔn nǝ ɛ bǝ:
«Ǝnukpramǝtɔ, ŋ zɔnnɔ dǝ ǝsǝ hunna wo see ji co tiin ɖevimǝ.» 21Kǝ Yesu kpɔ ɛ a,
yǝnu jǝji nǝ ɛ , i nu nǝ ɛ bǝ: «Ǝnu ɖeka hwe dǝ o: Vɛɛ sa ǝnu kǝ ǝ wɔ ɖɛ a wo see, i
ma ǝho a, nǝ ayamǝnɔwo, ǝnǝ a, a a wɔ àdɔk̀ù ɖɛ lǝ sǝxo. Kinaa, na va kprɔŋdo.»
22Vɔ̀ a, kǝ i sǝ ǝnǝ a, ǝ nyra ŋkuvimǝ, i i jǝmǝ yi, lǝ ǝŋukuku mǝ, ɖo àdɔk̀ùnɔ̀
gaŋgan i i nyi. 23Yesu kpɔ ye dǝkprɔvi kǝ xixra dǝ e ɖɛ a wo, i nu nǝ wo bǝ: «Ǝ
vaɖi nǝ àdɔk̀ùnɔ̀ wo, a ɖo Mawu fyɔɖuɖumǝ!» 24Ǝnyɔ a kpaca ye dǝkprɔviwo. I
Yesu gbǝtrɔ nu nǝ wo bǝ: «Ǝvinyǝ wo, ǝ vaaɖi nǝ wo a ɖo Mawu fyɔɖuɖumǝ.»
25Tɔni domǝ toto a bubɔ nǝ lakumi wu àdɔk̀ùnɔ̀ na ɖo Mawufyɔɖuɖumǝ." 26Ǝ
kpaca àdǝk̀prɔv̀i awo taŋ, i wo lǝ ka woɖǝkiwo sǝ bǝ: «Kinaa, mɛɛ i co a gan?
27Yesu kpɔwo i bǝ: «Kina gro àgbǝtɔwo, vɔ̀ a, ŋ gro Mawu o, ɖo ǝnu wo see ji i
Mawu sun.» 28Pyɛɛ tɔ nunu nǝ ɛ bǝ: "Kpɔ i miawo mi gbǝ ǝnu wo see ɖɛ i kprɔ o
do.» 29Yesu nu bǝ: "Lǝ àdòdomǝ a, ŋ lǝ nu nǝ mi, amǝ kǝ la cagbǝ tinyǝ kidǝ ǝnyɔ
nyɔɛ a tɔ, i la co gbǝ ye xo, nɔvia ŋucu wo, nɔvia nyɔrun wo, nana, dada, ǝvi awo
nɔmi anyigbanwo, 30Mawu a nǝ ɛ ǝnulawo kavǝtakpo(100) lǝ àgbǝ ǝlamǝ: Àxo
wo, nɔvi ŋucu wo, nɔvi nyɔrun wo, nana wo, ǝvi wo, anyigban wo kidǝ ǝfuɖǝnamǝ
wo, i la nǝ ɛ àgbǝ mavɔ lǝ àgbǝ kǝ gbɔnɔ a mǝ. 31Amǝ sùgbɔ lǝ ŋkɔtɔ wo mǝ, la va
nyi ŋgbǝsitɔ, i amǝ sùgbɔ lǝ ŋgbǝsitɔ wo mǝ i la va nyi ŋkɔtɔ.

Yesu gbǝ nu bǝ ye a ku i la gbǝ nyɔ
(Matie 20:17-19; Luka 18:31-34)

32Wo l'ǝmɔji, i yikɔ Jǝrizalɛmù, i Yesu lǝ ŋkɔ nǝ wo.Vɔǹvɔn lǝ ji àdǝk̀prɔv̀i
awo, i àdìkà lǝ co amǝ kǝ kprɔwo do a wo. Yesu gbǝtrɔ yɔ ye dǝkprɔvi amǝwivǝ̀
a wo dǝ ɖekia ŋ, i lǝ ɖǝ ǝnu kǝ ɖo la jɔ dǝji lǝ ma diŋdin mǝ a, gɔmǝ nǝ wo.
33Yesu nu nǝ wo bǝ: «Ye kǝ, mí yikɔ Jǝrizalɛmù, i wo a cɔ Àgbǝtɔ ǝvi a d'alɔ mǝ nǝ
Mawuvɔsatɔgan wo kidǝ ǝsǝkpramǝtɔ wo. I wo a do ǝkuhwɛ ɛ, i la sǝ dǝ asi nǝ
amǝ kǝ ŋ dǝsi Mawu a o, 34 i wo a kalasii, i la tu ǝtan dǝwun, i la cɔ ǝs̀ɔvo xo e, i la
wu i; i ŋkǝkǝ ǝtɔn a tɔmǝ a, a nyɔ lǝ amǝ kuku wo mǝ.»

Jakǝ kidǝ Jaan byɔ nu Yesu
(Matie 20:20-28)

35Zebeɖe ye vi, Jakǝ kidǝ Jaan tǝbɔ Yesu i nu nǝ ɛ bǝ: «Ǝnukpramǝtɔ, mí lǝ ji bǝ
ǝnu kǝ mía byɔ o a, na wɔ ɛ nǝ mí.» 36Yesu ka wo sǝ bǝ: «Nukee mi lǝ jro bǝ ma
wɔ nǝ mi ko?» 37Wo nu nǝ Yesu bǝ: «Nami nǝ amǝ ɖeka na kanrɛn dǝ ɖusi mǝ, i
ǝvatɔ dǝ ǝminyɔ mǝ, nǝ o gàkǝmǝ aa lǝ tɔɔ ŋtikɔkɔ mǝ a.» 38Yesu nu nǝ wo bǝ:
«Mi ŋ nya ǝnu kǝ mi lǝ byɔ a o. Mia tǝ ŋ́ nu vǝv̀ǝ sǝsǝ kɔfo kǝ unka nu aa, nɔmi
mia tǝ ŋ́ lǝ Mawuci vǝv̀ǝ sǝsǝtɔ kǝ ŋ kaa lǝ a a? 39 I wo nu nǝ Yesu bǝ: «Mía tǝ ŋ́.» I
Yesu rɔn nǝ wo bǝ: «Àdòdo i mi co mia nu vǝv̀ǝ sǝsǝ kɔfo kǝ ŋ kaa nu a, i mi co
mia lǝ Mawuci vǝv̀ǝ sǝsǝtɔ kǝ ŋ kaa lǝ a, 40Vɔ̀ a, kǝ nyi mia kanrɛn dǝ ɖusi mǝ,
nɔmi ǝminyɔ mǝ ŋ a, ŋ nyi ǝnyǝ i la nǝ ɛ o, wu ǝnǝ a, amǝ kǝ Mawu wɛɛ ɖɛnɔ a
wo tɔ i.» 41Kǝ wo amǝwo ɖeya wo sǝ ǝnǝ a, wo wɔ xomǝfyɛn dǝ Jakǝ kidǝ Jaan.
42Yesu yɔ wo see, i nu nǝ wo bǝ: «Mi nya bǝ amǝ kǝ wo yɔnǝ bǝ ǝgan, dùkɔn kǝ ŋ
dǝsi Mawu a wotɔ i kpanǝ àcɛ ganagana kǝ jrowo a dǝ dùkɔn a wo ji, i amǝ ŋkuvi
lǝjiwo ca na gbǝ zan àcɛkpakpa a dǝ woji. 43Ŋ ka nyi ǝnǝ lǝ mia mǝ o. Vɔ̀ a, amǝ
ɖekɛn kǝ la jro a nyi amǝganxo lǝ mia mǝ a, na nyi mia mǝsǝntɔ. 44 I nǝ amǝɖǝ lǝji
a nyi ŋkɔtɔ lǝ mia mǝ a, na nyi hwasi nǝ miawo see. 45Ɖo àgbǝtɔ ǝvi a ŋ va nǝ wo
a sɛɛn i o, vɔ̀ a, ǝ va i a sǝn amǝ, i la cɔ ye gbǝ sǝ na, i sǝ xɔ àgbǝ n'amǝ sùgbɔ.»

Yesu hun ŋkuvi nǝ Batime
(Matie 20:29-34; Luka 18:35-43)

46Yesu kidǝ ye dǝkprɔvi wo va Jeriko. Kǝ wó lǝ do lǝ ǝd̀ùgan a mǝ, kidǝ àhwà
sùgbɔ a, ŋkuvitɔnɔ ǝnu byɔɖutɔ ɖeka tɔ mǝ Batime, i nyi Time ǝvi, i kanrɛn ɖɛ dǝ
ǝmɔ to. 47Kǝ i sǝ bǝ Yesu Nazarɛtitɔ i a , ǝ́ ɖǝ àxa do bǝ: «Yesu Davidi ǝvi, kpɔ
àdɔǹnù mǝ ŋ!» 48Amǝ sùgbɔ lǝ gbǝ nǝ ɛ bǝ na vin, vɔ̀ a, ǝ́ gbǝ dǝ àxa sinsin kpe
e bǝ: «Davidi ǝvi! kpɔ àdɔǹnù mǝ ŋ!» 49Yesu nɔtǝ, i bǝ: «Mi yɔ ɛ va.» I wo yɔ
ŋkuvitɔnɔ a, i nu nǝ ɛ bǝ: «Do ǝji, co, Yesu lǝ yɔ o.» 50Ŋkuvitɔnɔ a cɔ ye wu gaŋgan
daŋkpiin, i co kaba, i va Yesu gbɔ. 51Yesu xɔ̀ nuxo, i nu nǝ ɛ bǝ: «Nukee ǝ jro bǝ ma
wɔ nǝ o?» Ŋtɔnɔ a nu nǝ ɛ bǝ: «Ǝgan, wɔ nǝ ma gbǝ kpɔ ŋunu.» 52 I Yesu nu nǝ ɛ bǝ:
«Yi ta a xɔs̀ǝ xɔ ǝwo gan.» Zeɖeka a, ye ŋkuvi wo hun, i i kprɔ Yesu do lǝ ǝmɔ a ji.

Yesu ɖo Jǝrizalɛmù
(Matie 21:1-11; Luka 19:28-40; Jaan 12:12-19)

11 1Kǝ wo tǝbɔ Jǝrizalɛmù, i lǝ ma diŋdin mǝ dǝ Bɛtifaje kidǝ Betanii, lǝ ǝt̀o
kǝ ji Olivùti wo nɔnɔ a gbɔ a, Yesu dɔ ye dǝkprɔvi amǝv̀ǝ̀ ɖiɖa, 2 i nu nǝ

wo bǝ: «Mi yi bota kǝ lǝ ŋkɔ nǝ mi hunna a mǝ. Nǝ mi ɖo mǝ zeɖeka a, mi a kpɔ
Kɛtɛkɛtɛvi ɖeka kǝ amǝ ɖe ŋ́ ra kpɔ gbǝɖǝ a o, lǝ brabra. Mi tu i i kprɔ ɛ va ŋ. 3 I nǝ
amǝɖǝ ka mi sǝ bǝ: " Nukee jɔ i mi lǝ wɔ nǝ?" Mi rɔn nǝ ɛ bǝ: "Àxotɔ i hinyɛɛ, kina
a, amǝ a, la gbǝ e ɖɛ nǝ mi zeɖeka, i mi a kprɔ ɛ va lela"» 4Àdǝk̀prɔv̀i amǝv̀ǝ̀ a
wo yi bota a mǝ, i kpɔ, wo bra kɛtɛkɛtɛvi a, tǝbɔ àgbo ɖeka ɖɛ lǝ xixǝnu l'ǝmɔto. I
wo tu i. 5Amǝ kǝ leena ɖɛ a wo, wo domǝtɔ ɖewo nu nǝ wo bǝ: «Nukee mi lǝ wɔ
ǝnǝ? Nukeejɔ i mi lǝ tu kɛtɛkɛtɛvi a?» 6Wó rɔn nǝ wo sigbǝ Yesu nu bǝ wo a nui
ǝnǝ, i wo gbǝwo ɖɛ, i wo yi. 7Wó kprɔ kɛtɛkɛtɛvi a va nǝ Yesu, i cɔ wo wu wo ɖo
dǝji, i Yesu kanrɛn dǝji. 8Amǝ sùgbɔ wo cɔ wo wu wo sǝ ɖo dǝ ǝmɔ a ji, amǝ ɖǝo
co amaka lǝ ǝbowomǝ ɖo dǝ ǝmɔ a ji. 9Amǝ kǝ lǝ ŋkɔ nǝ Yesu a wo, kidǝ amǝ
kǝ lǝ ŋgbǝ nɛ ɛ a wo lǝ dǝ àxa bǝ: «Ozana!g Mawu na xoɖǝ nǝ amǝ kǝ gbɔnɔ lǝ
Ǝtɔhonɔ ye ŋkɔ mǝ a! 10Mawu na xoɖǝ nǝ ǝfyɔ ɖuɖu kǝ gbɔnɔ a, ǝfyɔɖuɖu mia
dada Daviditɔ! Ozana! l'ǝs̀ǝxo, l'ǝji!. 11Yesu yi Jǝrizalɛmù i ɖo Mawusǝnxo a, kǝ i
kpɔ ǝnu wo see xixrado vayi, i kpɔ bǝ ǝzan lǝ do a, ye kidǝ ye dǝkprɔvi amǝwivǝ̀
awo trɔyi Betanii.

Yesu do nu figiti ɖeka
(Matie 21:18-19)

12Ye ŋkǝgbǝ a, gàkǝmǝ wo lǝ co lǝ Betanii a, fifǝ lǝ Yesu. 13Ǝ kpɔ figiti ɖeka
ɖiɖa, i ì dɔn amaka ɖɛ nyɔŋ̀gbin, ǝ yi ati a kpɔ gbǝ bǝ ye a kpɔ cǝncǝn lǝji ma. Vɔ̀
a, kǝ i tǝbɔ ati a, amaka ɖǝɖǝ i ì kpɔ, ɖo ŋ́ nyi figi cǝncǝn gàmǝ o. 14Yesu nu nǝ
figiti a bǝ: «Amǝ ɖǝ ŋ́ ka gbǝ tɔnu taa cǝncǝn gbǝɖǝ o.» I ye dǝkprɔvi wo sǝ ǝnyɔ
kǝ i nu a.

Yesu nya ǝnusatɔwo lǝ Mawusǝnxo
(Matie 21:12-17; Luka 19:45-48; Jaan 2:13-22)

15Yesu kidǝ ye dǝkprɔviwo trɔva Jǝrizalɛmù, i Yesu ɖo Mawusǝnxo a, i tɔ amǝ
kǝ lǝ sa ǝnu awo kidǝ amǝ kǝ lǝ xrǝnu lǝ Mawusǝnxo awo nyanya; ǝ́ fri ǝkprɔn nǝ
ǝho ɖɔritɔwo, i gbǝ fri ahwɛnnɛ satɔwo zinkpin cɔn, 16ŋ́ gbǝ rɔn nǝ amǝ ɖekɛn
na hen ǝnu ɖǝ to Mawusǝnxo a mǝ vayi o. 17Hunna ŋgbǝ a, i tɔ ǝnu kpakpra
wo bǝ: «Wo ŋ́ ŋrɔ dǝ Mawu nyɔ wema mǝ bǝ: Wo a yɔ tinxo bǝ ɖǝxo xo dùkɔn
wo see tɔ a! I miawo mi va sǝ wɔ Jaguda wo nɔxo!» 18Mawuvɔsatɔ ganwo, kidǝ
ǝsǝkpramǝtɔwo sǝ ǝnu kǝ jɔ a, i wo lǝ ji sigbǝ wo a wɔmɔ i la wui a; vɔ̀ a, vɔnvɔn
lǝ ji wo dǝ ŋ, ɖo yenu kpramǝ wo lǝ ɖo aye mǝ nǝ amǝɖǝsyaɖǝ. 19Kǝ fiɛnyigbɔ sun
a, Yesu kidǝ ye dǝkprɔviwo do l'ǝd̀ùgan a mǝ.

Figiti kǝ Yesu donu a ku
(Matie 21:20-22)

20 Lǝ ye ŋkǝgbǝ nyidin a, Yesu kidǝ ye dǝkprɔviwo zɔn ǝmɔ vayikɔ, i wo kpɔ
Figiti a, i ì xu kǝkǝ yi ǝkǝwo ji. 21Pyɛɛ ɖowun ǝnu kǝ jɔ vayi a, i nu nǝ Yesu bǝ:
«Ǝgan! kpɔ figiti kǝ ǝdo nu a xu see.» 22Yesu rɔn i nu nǝ ye dǝkprɔviwo bǝ: «Mi xɔ
Mawu sǝ.» 23 Lǝ àdòdo mǝ a ma nu nǝ mi, nǝ amǝɖǝ nu nǝ ǝto ǝla bǝ: "Gbo!, i vɛ jǝ
àxu mǝ" i ŋ xo nu kpɔ lǝ ye yemǝ o, i xɔs̀ǝ bǝ ǝnu kǝ ye nu a la jɔ a, a jɔ. 24Yeidɔ ŋ
lǝ nu nǝ mi: ǝnu kǝ mi a byɔ wo see lǝ mia ɖǝxowo mǝ a, mi xɔs̀ǝ bǝ yewo kpɔ ɛ
g11.9 Ozana a, ye gɔmǝ i nyi "Kafukafu nǝ Mawu"

xɔ, i mi a kpɔ ɛ xɔ nyawo. 25 I nǝ mi l'ǝtǝ, i lǝ xoɖǝ i ɖowun bǝ amǝ ɖǝ jǝ àgɔ̀ dǝ mi
a, mi sǝ kǝ e, nǝ mia dada lǝ sǝxo na cɔ mia gɔjǝjǝwo ca sǝ kǝ mi. [26Ama nǝ mi ŋ
cɔ nǝ àgɔ̀ sǝ kǝ amǝ o, mi a dada l'ǝs̀ǝxo ca ŋ ka cɔ mia àgɔ̀ kǝ mi jǝ a wo ca sǝ
kǝmi o.]h

Mɛ i na àcɛ Yesu?
(Matie 21:23-27; Luka 20:1-8)

27Yesu kidǝ ye dǝkprɔviwo trɔ va Jǝrizalɛmù, i gàkǝmǝ Yesu lǝ dan to
Mawusǝnxo a mǝ a, Mawuvɔsatɔganwo, ǝsǝkpramǝtɔwo kidǝ ǝdumǝganxo wo va
tǝbɔ ɛ. 28 I lǝ nu nǝ ɛ bǝ: «Àcɛ kee ǝwɔ ɖɛ i na lǝ wɔ ǝnu hunna wo? I mɛ i na àcɛ
o i ǝ lǝ wɔ wo?» 29Yesu nu nǝ wo bǝ: «Maa ka ǝnyɔ ɖeka mi sǝ, nǝ mi na ye ci
ŋ a, unca maa nu àcɛ kǝ ŋ sǝ lǝ wɔ ǝnu hunna wo nǝmi. 30Mɛɛ i na àcɛ Jaan i ì
va lǝ Mawuci n'amǝ? Mawu i a, nɔmi Àgbǝtɔwo? Mi rɔn ŋ.» 31Wo lǝ nu lǝ wo
ɖekiwo mǝ bǝ: Nǝ mi rɔn bǝ "Mawu i a" a bǝ: Nukeejɔ mi ŋ́ xɔ ɛ sǝ o?" 32Mi a tǝ ŋ
nu bǝ: "àgbǝtɔwo i a"? Wo lǝ vɔnvɔn nǝ àhwà a, ɖo amǝ wo see i kpɔ Jaan sǝ kpɔ
Mawugbǝɖotɔ dodo. 33 I wo gbɔjɛn i rɔn nǝ Yesu bǝ: «Mi ŋ nya o.» I Yesu nu nǝ wo
bǝ: «Ŋca nyi ŋ gbɔnɔ àcɛ kǝ ŋ sǝ lǝ wɔ ǝnu hunna wo a, nu nǝ mi gbǝ o.»

h11.26 Wema xoxo sùgbɔ lǝ grɛki gbǝmǝ, i wo ŋ wɔ hǝnhrǝnmǝ ila ɖɛ o

Yesu do ǝlo dǝ vinyibodǝtɔ àdǝ̀ yrantɔ ɖekawo ŋ
(Matie 21:33-46; Luka 20:9-19)

12 1Yesu tɔ nuxo xoxo nǝ wo to ǝlo dodo mǝ bǝ: «Ŋucu ɖeka do vinyitiwo,
i tu ǝkpa xixra dǝ e, i gbǝ ku ǝdo kǝ mǝ wo fyɔn nǝ vinyi cǝncǝn lǝ a.

Ǝ gbǝ mǝ ǝkpe kǝ ji ǝbo cɔtɔwo ra nɔ a, i cɔ nǝ ǝbo a; i cɔ vinyibo a dǝ asi
nǝ vinyibodǝtɔwo, i yi ǝmɔji. 2Kǝ vinyi cǝncǝn a ye kǝkǝ gàmǝ sun a, ǝ dɔ ye
mǝnsǝntɔ ɖiɖa vinyidɔwɔtɔ awo gbɔ, nǝ a vɛ xɔ vinyi ye cǝncǝn kǝ nyi yetɔ a va nǝ
ɛ. 3Vinyibodǝtɔ awo lee, i xo e, i nyɛɛ alɔ gbale. 4 Ǝ́ gbǝ dɔ ye mǝsǝntɔ bulɔmǝ
ɖiɖa wo, wo xo eta nǝ ɛ, i zui nyɔŋ̀gbin. 5 Ǝ́ gbǝtrɔ dɔ ye mǝsǝntɔ bulɔmǝ ɖiɖa, i
wo wu ya. Ǝ́ va dɔ amǝsǝntɔ sùgbɔ bulɔmǝ wo ɖiɖa, i wo xo amǝ ɖǝo, i wu ɖǝo.
6 Ǝ́ va kpɔtɔ ǝvi a vǝvǝ ŋucuvi ɖekɛn, i ì va dɔ ɛ ɖiɖa wo ci ŋgbǝ, i bǝ: "Wo a bu
ǝvinyǝ" 7Ama, vinyibodǝtɔ hunna wo nu lǝ wo ɖekiwo mǝ bǝ: "Ǝvi kǝ kaa va ɖu
cinɔ a kǝ, mi va, mi a wu i nǝ vinyibo a na trɔzun miatɔ." 8Wo lǝ e, i wui i sǝ
daŋkpiin dǝ vinyibo a ŋgbǝ. 9Yesu va ka wo sǝ bǝ: Nǝ ǝbotɔ a la wɔ mɔ? A va, i la
wu vinyibodǝtɔ a wo, i la cɔ ǝb̀ò a dǝ asi nǝ amǝ bulɔmǝwo. 10Mi ŋ́ kpɔ ǝnyɔ la
hrǝn lǝ Mawunyɔ wema a mǝ a? ye i nyi bǝ:

« Ǝkpǝ kǝ ǝx̀ɔ mǝtɔwo kpɔ bǝ ŋ nyi ǝnuɖǝ o, i gbǝ e ɖɛ a,
yei va trɔzun zogojikpǝ.» 11Ǝtɔhonɔ ǝnu wɔwɔ i, ǝnujiwun i i nyi lǝ mi a ŋkuvi mǝ.
12 Jifutɔwo gan wo lǝ ji ǝmɔ a lǝ Yesu, ɖo wo nya bǝ yewo ŋ i i lǝ do ǝlo a do, vɔ̀

a, wo lǝ vɔnvɔn nǝ dùkɔn a, i wo daci i ɖɛ, i yi.
Wo ka Yesu sǝ bǝ wo a tu ǝtaho nǝ rɔmafyɔgan ma?

(Matie 22:15-22; Luka 20:20-26)
13Wo dɔ Farizìtɔ wo kidǝ amǝ kǝ lǝ ǝfyɔ Erodu ji a wo ɖiɖa Yesu, nǝ wo a vɛ

byɔ ǝnyɔwo e sǝ, i la kpɔ ǝmɔ i sǝ lǝ e lǝ ye nuxo wo mǝ. 14Wo va nu nǝ ɛ bǝ:
«Ǝnukpramǝtɔ! mi nya bǝ àdòdonutɔ i ǝ nyi, i ŋ vɔnvɔn nɔ nǝ amǝ ɖǝ o, kpɔ ŋ xo
nǝ amǝ ɖǝ ŋkuvita kpɔ gbɔx̀o i xonǝ nu o, vɔ̀ a, ǝkpra nǝ ǝnu amǝ wo dǝ Mawu
ǝmɔji nyɔŋ̀gbin lǝ àdòdomǝ. Mí a sǝ nagbǝ bǝ wo a tu ǝtaho nǝ Sezaa Rɔmafyɔgan
a? nɔmi wo ŋ́ kaa tu i o?» 15Yesu nya bǝ ayemǝnu i wo lǝ wɔ kidǝ ye, i nu nǝ wo
bǝ: «Nukee jɔ i mi lǝ tǝ ŋ kpɔ?» mi cɔ ǝhoga ɖeka va ma kpɔ. 16Wo cɔ ǝhoga ɖeka
va nǝ Yesu, i i kawo sǝ bǝ: «Mɛɛ ɖǝɖǝ kidǝ mɛɛ ŋkɔ i l'ǝji ɖɛ kǝ?» Wo rɔn nǝ ɛ bǝ:
«Rɔmafyɔgan Sezaa i.» 17Yesu nu nǝ wo bǝ: «Mi cɔ ǝnu kǝ nyi Sezaa tɔ a nǝ Sezaa,
i cɔ ǝnu kǝ nyi Mawutɔ a nǝ Mawu.» Ǝnyɔ ci kǝ Yesu na a kpacawo sùgbɔ.

Sadusìtɔ wo byɔ ǝnyɔ Yesu sǝ dǝ nyɔnyɔ co ǝku ŋ
(Matie 22:23-33; Luka 20:27-40)

18 Sadusìtɔ wo va Yesu gbɔ, wo i nu nǝ bǝ amǝ kukuwo ŋ́ kaa nyɔ a o. Wo lǝ ka ɛ
sǝ bǝ: 19 «Ǝnukpramǝtɔ! Moyizì ŋrɔ nǝ mi bǝ: "Nǝ amǝɖǝ wɔ nɔvi ŋucuvi ɖɛ, i ì
ɖǝ nyɔrun, i ŋ́ jivi o, i ku gbǝ asia ɖɛ a, nɔvia ŋucu co a ɖǝ e, i la jivi lǝ xomǝ nǝ
nyɔrun a, sǝ wɔ donu ɖɛ nǝ fofo a kǝ ku a." 20Nɔji amadrǝ ɖekawo lɛ. Amǝ jǝŋkɔtɔ
a ɖǝ nyɔrun, ŋ́ jiviɖǝ o i ku gbǝ nyɔrun a ɖɛ. 21Amǝ ǝv̀ǝ a tɔ cɔ kposu a sǝ ɖǝ, ye
ca ku majivi, nǝ i amǝ amǝtɔn a tɔ ca tɔ nyi nǝ. 22 I wo nɔnji amadrǝ awo see ɖǝ
nyɔrun a ǝɖǝ jǝ ǝɖǝŋgbǝ, i wo see ku ma jivi ɖǝkɛn a nǝ. Lǝ hunna wo see ŋgbǝ a,
nyɔrun a ca va ku. 23Gàkǝmǝ amǝ kukuwo la va nyɔ co oku a ɖe, mɛɛtɔ i nyɔrun a
la nyi lǝ wo mǝ, yei ɖɛ nyi wo see ǝsi kpɔ nǝ?» 24Yesu nu nǝ wo bǝ: «Mi kpɔ bǝ
ǝmɔ i yewo lǝ bu a e? ǝnu kǝ dɔ i ì nyi ǝnǝ a kǝ, mi ŋ́ dǝsi Mawunyɔ a o, kpɔ mi ŋ́
dǝsi Mawu ǝwunsǝn o. 25Ǝnǝ a, gàkǝmǝ amǝ kuku wo la nyɔ co oku a, amǝ ɖǝ ŋ́
ka ɖe nyɔrun o kpɔ amǝ ɖǝ ŋ́ ka ɖǝ àcu o, vɔ̀ a, wo a wɔ ɖɛ sigbǝ Mawuŋǝdotɔwo
ǝnǝ l'ǝs̀ǝxo. 26Amǝ kuku wo la nyɔ co ǝku ǝnyɔ a, Mi ŋ hrɛɛ lǝ Moyizì wema

mǝ ǝnyɔ kǝ Mawu nu nǝ ɛ lǝ ati krɛyɛɛ gbɔ e a? Ǝ nu nǝ ɛ bǝ: Ǝnyǝ i nyi Mawu
Abraxamùtɔ, Mawu Izakitɔ, kidǝ Mawu Jakɔbutɔ." 27Mawu ŋ́ nyi Mawu amǝ kuku
wo tɔ o, vɔ̀ a, amǝ kǝ lǝ àgbǝ a wo Mawu i ì nyi; Mi lǝ bu ǝmɔ sùgbɔ.»

Yesu xonu dǝ ǝsǝ kǝ lǝ ŋkɔ nǝ ǝsǝ a wo ŋ
(Matie 22:34-40; Luka 10:25-28)

28Ǝsǝkpramǝtɔ ɖeka leena, i sǝ ǝnu kǝ ji wo lǝ daɖika do a, kǝ i nya bǝ ǝnyɔ
ci nyɔŋ̀gbin i Yesu nawo a, ǝ tǝbɔ ɛ i ka ɛ sǝ bǝ: «Ǝsǝ kee lǝ ŋkɔ lǝ ǝsǝ awo see
mǝ?» 29Yesu xɔ ǝnyɔ nǝ ɛ bǝ: «Ǝsǝ jǝŋkɔtɔ a kǝ: Ɖoto Izrayɛli, Ǝtɔhonɔ mia Mawu
ɖekɛn kpaŋ i nyi àxotɔ, 30 i ǝ ɖo a rɔn tɔɔ Mawu Ǝtɔhonɔ kidǝ tɔɔye see, tɔɔsǝ see,
tɔɔnunyanya see, kidǝ tɔɔwunsǝn see. 31 ǝv̀atɔ i nyi: Aa rɔn tɔɔkpǝna sigbǝ woŋta
ǝnǝ. Ǝsǝ bulɔmǝ ɖǝ ŋgbǝ lɛ i wugan amǝv̀ǝ̀ hunna wo o.» 32Ǝsǝkpramǝtɔ a nu nǝ
Yesu bǝ: «Ǝnukpramǝtɔ! Ǝ rɔn dǝ nyɔŋ̀gbin, àdòdo i ǝ nu, Ǝtɔhonɔ ɖekɛn i nyi
Mawu, i Mawu ɖe ŋ gbǝ lɛ i zǝn lǝ ya ŋ o, 33 amǝsyamǝ ɖo a rɔn Mawu kidǝ aye
see, kidǝ y'enunyanya see, kidǝ ye ŋusǝn see, i ɖo la gbǝ rɔn ye kpǝna sigbǝ yeŋta
ǝnǝ. Hunna nyɔ sùgbɔ wu, ǝvɔ kǝ wo tɔnǝzo kidǝ ǝvɔsasa ɖeyawo see.» 34Kǝ Yesu
kpɔ bǝ ǝ rɔn nǝ ye kidǝ ǝnunyanya a, ǝ nu nǝ ɛ bǝ: «Ŋ gbǝ diŋdin dǝ Mawufyɔɖuxo
a o.» Amǝ ɖekɛn ŋ́ gbǝ doji i kanyɔ ɖǝ e sǝ o.

Nukee Kriso nyi nǝ Davidi?
(Matie 22:41-46; Luka 20:41-44)

35Gàkǝmǝ Yesu lǝ kpra ǝnu amǝ wo lǝ Mawusǝnxo a, ǝ byɔ wo sǝ bǝ: «Nǝ
ǝsǝkpramǝtɔwo labǝ Kriso, Xɔg̀antɔ a nyi Davidi ǝvi mɔ? 36Ɖo Gbɔǹgbɔǹ Kɔkɔ cɔ ɛ
dǝ aye mǝ nǝ Davidi, i ye ŋta bǝ: "Ǝtɔhonɔ nu nǝ tiinxotɔ bǝ, kanrɛn dǝ ɖusimǝ
ŋ, kǝkǝ ma cɔ tɔɔkǝtɔwo dǝ taafɔwo gɔmǝ." 37Davidi ŋta i yɔ ɛ bǝ Àxotɔ nǝ. Nɛ a
wɔmɔ i gbǝ nyi ǝvi a? Àhwà sùgbɔ a lǝ ɖo ǝto Yesu kidǝ jìjɔ.̀»

Yesu bǝ wo a hǝn aye dǝ ǝsǝkpramǝtɔwo ŋ
(Matie 23:1-36; Luka 20:45-47)

38Yesu lǝ kpra ǝnu amǝ wo bǝ: «Mi hǝn aye dǝ ǝsǝkpramǝtɔwo ŋ, ɖo ǝnu kǝ jro
nǝ wo a i nyi, wo a lǝ awu diŋdin mǝ, i lǝ dan, nǝ wo a lǝ ciwo kidǝ sisi lǝ dùkɔn
bɔxowo. 39Wo jinɔ a kanrɛn dǝ toho ŋkɔtɔwo lǝ bɔbɔxowo kidǝ azanɖuɖu tohowo.
40Wo jǝ nǝ kumarin dǝ kposu ǝnuwoji, i na lǝ xoɖǝ diŋdinwo, i la sǝ disa nǝ amǝ
wo bǝ yewo nyi àgbǝtɔ nyɔŋ̀gbin. Mawu la dɔnto nǝ wo i a sǝnwun sùgbɔ.»

Yesu kafu kposu ayamǝnɔ ɖeka ǝnu jɔjɔ
(Luka 21:1-4)

41Yesu kanrɛn, i dǝŋkɔ ǝnujɔgban ɖɛ, i lǝ kpɔ sigbǝ amǝ wo lǝ cɔ ǝho kɔ dǝ
ǝnujɔgban a mǝ a. Ǝhotɔnɔwo sùgbɔ lǝ cɔ ǝho sùgbɔ dǝ mǝ. 42Kposu ayamǝnɔ ɖeka
ca va, i cɔ ǝhoga cukuvi amǝv̀ǝ̀ kǝ hwe wu ɖǝya o see, dǝ ǝnujɔgban a mǝ. 43Kina
a, Yesu yɔ ye dǝkprɔviwo, i nu nǝ wo bǝ: «Ma nu àdòdo nǝ mi, kposu ayamǝnɔ ǝla
na ǝnu wu amǝ kǝ na ǝnu dǝ ǝnujɔgbanmǝ a wo see. 44Ɖo amǝ ɖeyawo see a, ǝnu
kǝ sunwo kpɔtɔ a mǝ i wo cɔ lǝ i va na. Vɔ̀ a, ya a, ayamǝnɔ ǝho kǝ a zan i la nɔ
àgbǝ a see i ì sǝ na.»

Yesu bǝ wo a gban Mawusǝnxo a
(Matie 24:1-2; Luka 21:5-6)

13 1Gàkǝmǝ Yesu lǝ do lǝ Mawusǝnxo a, ye dǝkprɔvi a wo ɖeka nu nǝ ɛ bǝ:
«Ǝnukpramǝtɔ! kpɔ ǝkpǝ nyɔŋ̀gbin ila wo, i kpɔ sigbǝ ǝx̀ɔ a gaŋgan ɖe a!»

2Yesu nu nǝ ɛ bǝ: «Ŋ kpɔ ǝx̀ɔ gaŋgan ǝlawo a! ǝkpǝ kǝ wo sǝ mǝnwo a, ǝɖǝ ŋ́ ka
gbǝ kpɔtɔ l'ǝɖǝ ji o, wo see i wo a fri gban.»

Yesu xonu dǝ ǝnu baɖa kǝ la va jɔ a wo ŋ
(Matie 24:3-14; Luka 21:7-19)

3Yesu va kanrɛn dǝ ǝto kǝji olivutiwo nɔnɔ a, lǝ Mawusǝnxo a ŋkɔ, Pyɛɛ, Jakǝ,
Jaan kidǝ Andre wo vɛ kpɔ ɛ lǝ vo, i ka ɛ sǝ bǝ: 4 «Nu gàkǝmǝ ǝnu hunna wo see la
jɔ a nǝ mi, kidǝ dǝsi ke e la disa gàkǝmǝ ǝnu hunna wo see la jɔ a?»

5Yesu tɔ nunu nǝ wo ji bǝ: «Mi hǝn aye nǝ amǝ ɖekɛn ŋ́ ka fru mi o. 6Amǝ
sùgbɔ la va, i la cɔ tiin ŋkɔ, i la lǝ nu bǝ: "Ǝnyǝ i nyi kriso a", i la fru amǝ sùgbɔ.
7Gàkǝmǝ mi a sǝ bǝ wo lǝ wɔ àhwà, alo àhwà wɔwɔ ǝnyɔwo a, vɔǹvɔn ŋ́ ka ji mi
o: ǝnu hunna wo ɖo a jɔ, vɔ̀ a, ŋ́ nyi ǝgbɛ a i kaa vɔ haɖo nǝ o. 8Dùkɔn ɖeka la cɔ
àhwà dǝ dùkɔn bulɔmǝ ji, i ǝfyɔɖuxo ɖeka la cɔ àhwà dǝ ǝbulɔmǝ ji, Anyigban
a hunhun lǝ àfiwo, i fufǝ la do. Ǝnu kǝ la jɔ hunna wo, a wɔ ɖɛ sigbǝ vǝvǝ sǝsǝ
ŋkɔtɔ, kǝ nyɔrun sǝnɔ gbɔx̀o i ji nǝ ǝvi ǝnǝ. 9Nǝ miawo a, mi hǝn aye, ɖo wo a
kprɔ mi yi kojoɖoxo wo, wo a xo mi lǝ mia bɔbɔxo wo, wo a kprɔ mi sǝ yi ǝd̀ùgan
wo kidǝ ǝdufyɔwo ŋkɔ cagbǝ tinyǝ, nǝ mi a ɖ'ǝkunu ŋ lǝ wo ŋkɔ. 10Ɖo wo ɖo la do
ǝŋǝnyɔɛ a nǝ dùkɔnwo see gbɔx̀o. 11Nǝ miawo a, gàkǝmǝ wo a lǝ mi, i kprɔ mi sǝ
yi kɔ kojo ɖoxo a, mi ŋ́ kaa lǝ butamǝ kpɔ dǝ ǝnyɔ kǝ mi a vɛ nu a ŋ o. Vɔ̀ a, ǝnyɔ
kǝ Mawu a cɔ dǝ aye mǝ nǝ mi ganamǝ a, i mi a nu, ɖo ŋ́ nyi miawo i la xonu o, vɔ̀
a, Gbɔǹgbɔǹ Kɔkɔ i. 12Nɔvi a sa ye nɔji bǝ wo a wù, nǝ nǝ kǝ dada wo la sa wo
viwo nǝ wo a wù, i ǝvi wo la co dǝ wo mǝjitɔ wo ji, i wo a wɔ i wo a ɖo ǝkuhwɛ nǝ
wo. 13Amǝ wo see la gbǝ mi cagbǝ tiinnyǝ. Vɔ̀ a, amǝ kǝ la dǝn kǝkǝ sǝ yi vɔvɔ nu
a, amǝ hunna la gan.»

Vǝvǝ sǝsǝ gaŋgan a
(Matie 24:15-28; Luka 21:20-24)

14 «Gàkǝmǝ mi a va kpɔ ǝnu nyɔwunnyɔwun kǝ da nǝ ǝhǝn ǝnu a, la va lǝ lǝfi
ŋ́ ɖo la nɔ a amǝ kǝ lǝ hrǝn nu a, na mɔŋjǝ mǝ nyɔŋ̀gbin, amǝ kǝ la lǝ Judeekan
mǝ a wo, wo a si yi ǝtowo gɔmǝ. 15Amǝ kǝ la lǝ ǝx̀ɔ ta a ŋ́ kaa ɖi, i vɛ cɔ ǝnuɖǝ
l'ǝx̀ɔ mǝ o. 16Amǝ kǝ la lǝ ǝbo mǝ a, ŋ́ kaa bǝ ye a trɔ va ŋgbǝ i va cɔ yee wu
gaŋgan o. 17Ǝtavɔɛn i a nyi nǝ nyɔrun kǝ la fɔfu ɖɛ, kidǝ kǝ la lǝ na anɔ ǝvi wo lǝ
ŋkǝkǝ hunna wo mǝ a. 18Mi xoɖǝ nǝ ǝnu hunna wo ŋ́ ka jɔ lǝ vuvɔ̀ gàmǝ o! 19Ɖo
lǝ ŋkǝkǝ hunna wo mǝ a, vǝvǝ kǝ amǝ wo la sǝ a, la sǝnwun sùgbɔ, i wo ŋ́ kpɔ
hunna mɔnki ɖǝ co gàkǝmǝ Mawu ɖo xixǝ a, kǝkǝ jǝ ǝgba a o, kpɔ wo ŋ́ kaa gbǝ
kpɔ hunna mɔki ɖǝ gbǝɖǝ o. 20Nǝ Ǝtɔhonɔ ŋ́ mɛnɛ ɖǝ azan hunna wo kpɔtɔ a, amǝ
ɖekɛn ŋ kaa nɔ àgbǝ o, vɔ̀ a, ǝ ɖǝ azan hunna wo kpɔtɔ cagbǝ amǝ kǝ i can a wo tɔ.
21Nǝ amǝ ɖǝ va nu nǝ mi bǝ: "Kpɔ Kriso, Xɔgantɔ i lela kǝ, nɔmi ye i lǝ leenu ɖɛ
nǝ" mi ŋ kaa xɔ ɛ sǝ o. 22Ɖo vixotɔwo la va, i la bǝ yewo i nyi Kriso, Xɔgantɔ a,
nɔmi Mawugbǝɖotɔwo, i la lǝ jrǝnu, i lǝ ɖǝ amrima nuwo disa, i nǝ wo tǝ sun ji i
a, wo a fru amǝ kǝ Mawu can a wo. 23Miawo a, mi hǝn aye, ǝnu a wo see i ŋ nu nǝ
mi ɖɛ nǝ.

Àgbǝtɔ Ǝvi a la trɔva
(Matie 24:29-31; Luka 21:25-28)

24Vɔ̀ a, lǝ ŋkǝkǝ hunna wo mǝ, lǝ vǝvǝ sǝsǝ ŋgbǝ a, nyidɔn la do zubru, i wreti ŋ́
kaa gbǝ na ye kǝk̀rǝ o. 25Wretiviwo la gejɛn co jiŋkui, i wo a hunhun wusǝn kǝ lǝ
jiŋkori a. 26Ǝnǝ a, wo a kpɔ àgbǝtɔ Ǝ̀vi a, i a gbɔnɔ lǝ àkpɔkpɔ̀ mǝ, kidǝ wusǝn
gaŋgan, kidǝ ŋtikɔkɔ. 27A dɔ ye ŋǝdotɔwo ɖiɖa, xixǝ a zogo amǝnǝ a wo ji, i wo a
bɔ amǝ kǝ i can a wo, co fi anyigban a tɔji co a, i sǝ yi fi anyigban a vɔ do a.

Yesu kpra ǝnu amǝ wo dǝ Figiti ŋ
(Matie 24:32-35; Luka 21:29-33)

28 «Mi kpɔ ǝnu dǝ Figiti ŋ: Nǝ ye lɔvi wo do àfefe i tɔ amaka wo dɔndɔn ji a,
mi nya nɔ bǝ ǝx̀oci i tǝbɔ nǝ. 29Nǝ nǝ kǝ, nǝ mi va kpɔ ǝnu hunna wo lǝ jɔ a, mi
nya bǝ Àgbǝtɔ Ǝ̀vi a tǝbɔ see i lǝ ǝhɔn ji ɖɛ nǝ. 30 Lǝ àdòdo mǝ a, ma ɖǝmǝ nǝ mi,
ǝgbǝviwo ŋ́ ka a ku vɛ gbɔx̀o ǝnu hunna wo see la jɔ o. 31 Jiŋkori kidǝ anyigban la
vayi, vɔ̀ a tiinyɔ wo ŋ́ ka a ɖɛ vayi gbǝɖǝ o.»

Mawu ɖekɛn i dǝsi gàkǝmǝ xixe a la vɔ̀ a
(Matie 24:36-44)

32 «Amǝ ɖǝ ŋ́ dǝsi azan a o, kpɔ amǝ ɖǝ ŋ́ dǝsi gaamǝ o, Mawuŋǝdotɔwo ŋ dǝsi i
o, Ǝvi a ca ŋ dǝsi i o, Dada a ɖǝkɛn i dǝsi i. 33Mi hǝn aye, i nɔŋ, ɖo mi ŋ dǝsi gaamǝ
o. 34Ǝ wɔ ɖɛ sigbǝ ŋucu ɖeka kǝ ka a doda: i cɔ yexo dǝ asi nǝ ye mǝnsǝntɔwo a
ǝnǝ, ǝ́ cɔ ǝdɔ dǝ asi nǝ wo ɖeka ɖeka, i nu nǝ ǝmɔnucɔtɔ a bǝ na nɔŋ. 35Ǝnǝ a,
mi nɔŋ ɖo mi ŋ́ nya gàkǝmǝ àxotɔ a la gbɔ do a o. Ǝ tǝ ŋ́ nyi fiɛnyigbɔ, ǝ tǝ ŋ́ nyi
ǝzandomǝ, ǝ tǝ ŋ́ nyi gàkǝmǝ kokrocu ɖatɔ a, nɔmi nyidin, 36 cagbǝ nǝ ŋ ka gbɔ co
mi do lǝ arɔn mǝ o. 37Ǝnu kǝ ŋ lǝ nu nǝ mi a, amǝ wo see i ŋ lǝ nu i nɔ, mi nɔŋ.»

Jifu ǝganwo bragbǝ dǝ Yesu ŋ
(Matie 26:1-5; Luka 22:1-2; Jaan 11:45-53)

14 1Ǝ kpɔtɔ nyicɔ nǝ wo a ɖu didivayixo kidǝ ǝx̀o kǝ mǝ wo ɖù nǝ kpɔnɔ kǝ
mǝ wo ŋ́ dǝ atikǝ a o, Mawuvɔsatɔganwo kidǝ ǝsǝkpramǝtɔwo lǝ ɖǝ aye, dǝ

ǝmɔ kǝ wo a to, i la d'aye Yesu, i lǝ e, i wu i a ŋ. 2Wó lǝ nu lǝ woɖekiwo mǝ bǝ:
«Mi ŋ́ ka tǝ ŋ́ lǝ e, l'ǝx̀o a gàmǝ o, nǝ ŋ́ nyi ǝnǝ o, dùkɔn a la fɔngu.»

Nyɔrun ɖeka ku ceru d'ǝta nǝ Yesu
(Matie 26:6-13; Jaan 12:1-8)

3Yesu va lǝ Betanii bota ɖɛ, i lǝ ɖunu lǝ Simɔɔ kǝ jǝ gudu kpɔ a xomǝ, gàkǝmǝ i
lǝ ɖunu a, nyɔrun ɖeka va gbɔ, i hǝn ǝg̀ò kǝ wo cɔ ǝkpǝ nyɔŋ̀gbin sǝ wɔ a ɖeka, i
ceru kǝ xɔho a ɖɔ ɛ ɖɛ. Nyɔrun a frǝkɔ nǝ ǝg̀ò a, i ɖɔ cǝru a kɔ d'ǝta nǝ Yesu. 4Amǝ
ɖekawo lǝ, wo kǝ lǝ leena a wo mǝ, i ǝnu hunna ŋ́ jǝji nǝ wo o, i wo tɔ nunu lǝ
wo ɖekiwo mǝ bǝ: «Nukeejɔ i ì lǝ gu cǝru a ǝnǝ ma? 5Wo co wo a sa cǝru ǝla wu
ǝhoga kadrǝ takpo(300), i la sǝ ma nǝ ayamǝnɔ wo, i wo lǝ gbǝnyɔ nǝ nyɔrun a.»
6Vɔ̀ a, Yesu nu bǝ: «Mi daci i ɖɛ, nukeejɔ i mi lǝ d'aya nǝ ɛ? ǝnu nyɔŋ̀gbin i i wɔ
ŋ. 7Ɖo ayamǝnɔwo lɛ ɖɛ kidǝ mi tɛgbɛ, i nǝ i jro mi dǝ gaɖǝmǝ a, mi co mi a wɔ
ǝnyɔɛ nǝ wo, vɔ̀ a, nya ŋ kaa lǝ miagbɔ ɖɛ tɛgbɛɛ o. 8Ǝnu kǝ a tǝ ŋ́ wɔ a, i ì wɔ
nǝ; ǝ si ami nǝ tiin ŋtiran ɖɛ nǝ, gbǝkikǝ wo a ɖi ŋ a.» 9 Lǝ àdòdo mǝ a, ma ɖǝmǝ
nǝ mi: Lǝ àfisiafi kǝ wo a do ǝŋǝ nyɔɛ a lǝ, lǝ xixǝ a see mǝ a, wo a nu nǝ ǝnu kǝ
nyɔrun la wɔ a ca, i la sǝ ɖonɔ ŋu i.»

Juda ka sa Yesu ɖu
(Matie 26:14-16; Luka 22:3-6)

10 Juda Isikariɔtǝ, kǝ nyi ɖeka lǝ Yesu ǝdǝkprɔvi amǝwivǝ̀ awo mǝ a, yi
Mawuvɔsatɔganwo gbɔ, i la sa Yesu nǝ wo. 11Kǝ wo ɖoto e jrɔ a, ǝjijɔ wo sùgbɔ, i
wo dǝ ǝzǝ nǝ Juda bǝ yewo a na ǝho e. I Juda tɔ, nǝ a wɔmɔ, i la sa Yesu nǝ wo a
jiji.

Yesu ɖu didivayixo a kidǝ ye dǝkprɔviwo
(Matie 26:17-19; Luka 22:7-13)

12Gàkǝmǝ wo ɖu nǝ kpɔnɔ kǝ mǝ wo ŋ́ dǝ nǝ atikǝ a o, ye ŋkǝkǝ ŋkɔtɔ a, azan kǝ
gbǝ wo wu nǝ arɛngbɔviwo kǝ wo a sǝ ɖu didivayixo lǝ a sun. Yesu ǝ dǝkprɔviwo
lǝ ka ɛ sǝ bǝ: «Fi ǝ lǝ ji, mi a ɖa didivayixo a ye nuɖuɖu n'ǝwo lǝ?» 13Ǝnǝ a, Yesu
dɔ ye dǝkprɔviwo amǝv̀ǝ̀ ɖiɖa, i nu nǝ wo bǝ: «Mi yi ǝd̀ùgan a mǝ, ŋucu ɖeka la
dogo mi, i la hǝn ǝcigo ɖɛ. Mi kprɔ ɛ do. 14Àxo kǝ mǝ a ɖo a, mi nu nǝ Àxotɔ a bǝ:
"Ǝnukpramǝtɔ bǝ: Fi ǝx̀ɔ kǝ ǝ cɔ ɖɛ, i nye kidǝ tiin dǝkprɔvi wo mi a ɖu didivayixo
a yenu ɖuɖu lǝ?" 15Kina a, a disa ǝx̀ɔ gaŋgan ɖeka nǝ mi lǝ sigbo ji, i wo grado e
ɖɛ, i ǝnu wo sɔgbǝ ɖɛ lǝmǝ, leena i mi a ɖa ǝx̀o a yenu ɖuɖu nǝ mi lǝ.» 16Yesu
ǝdǝkprɔvi amǝv̀ǝ̀ awo yi ǝd̀ùgan a mǝ, i kpɔ ǝnu awo sigbǝ i nui nǝ wo a; i wo ɖa
ǝx̀o a ye nu ɖuɖu wo leena.

17Kǝ fiɛnyigbɔ sun a, Yesu kidǝ ye dǝkprɔvi amǝwivǝ̀ a wo va. 18Gàkǝmǝ wo
lǝ ɖunu a, Yesu bǝ: «Lǝ àdòdo mǝ a, ma nu nǝ mi, amǝ ɖeka lǝ miamǝ, i lǝ ɖunu
kidǝ ŋ, i kaa sa ŋ.» 19Kǝ àdǝk̀prɔv̀i a wo s'ǝnǝ a, ǝwun kuwo, i wo tɔ Yesu kàka sǝ
ɖekaɖeka bǝ: «Ǝnyǝ i a?» 20Yesu nu nǝ wo bǝ: «Amǝ ɖeka i, i lǝ mi amǝwivǝ̀ a wo
mǝ, i lǝ d'alɔ agban ɖekaa mǝ kidǝ ŋ. 21Ɖo àgbǝtɔ ǝvi a la ku, sigbǝ wo ŋrɔ ɛ dǝ ŋ
lǝ Mawunyɔ wema mǝ a, vɔ̀ a, heee! Nǝ amǝ kǝ a sɛɛ a! wo mɛnɛ gbǝ amǝ na ma ji
a, a nyɔ nǝ ɛ wu.»

Yesu ɖu ǝnu ɖuɖu kɔkɔ kidǝ ye dǝkprɔviwo
(Matie 26:26-30; Luka 22:14-20; 1 kɔl 11:23-25)

22Gàkǝmǝ wo lǝ ɖunu a, Yesu cɔ kpɔnɔ a, i xoɖǝ dǝji, i kan ɛ i na ye dǝkprɔviwo,
i bǝ: «Mi xɔ ɛ ɖu, kilaa tiin ŋtiran i.»

23Ǝ gbǝ cɔ kɔfo ɖeka, i vɛɛn lǝmǝ, i ì xoɖǝ dǝji, i sǝ nawo, i wo see nui. 24 I i nu
nǝ wo bǝ: «Ila a tiin hun i, ǝhun kǝ Mawu sǝ cɔ ǝgu nunu fɔ sǝ d'ǝtǝ a i, ye i kɔdǝ
anyigban mǝ dǝ amǝ sùgbɔ ǝtamǝ. 25Ma nu àdòdo nǝ mi: nyi ŋ́ kaa gbǝ nu vɛɛn ɖǝ
gbǝɖǝ, kǝkǝ sǝ jǝ gbǝkikǝ naa gbǝ va nui lǝ Mawufyɔɖuɖumǝ a o.» 26 I wo ji ǝx̀o a
ye hawo, i yi ǝto kǝ ji olivutiwo nɔnɔ a.

Yesu bǝ pyɛɛ la gbǝ ye
(Matie 26:31-35; Luka 22:31-34; Jaan 13:36-38)

27Yesu va nu nǝ ye dǝkprɔviwo bǝ: «Miawo see i la si gbǝ ŋ ɖɛ, ɖo wo ŋrɔ ɛ dǝ
Mawunyɔ wema mǝ bǝ: "Naa wu arɛngbɔ kprɔtɔ a, i arɛngbɔ awo see la gbando".
28Vɔ̀ a, nǝ ŋ va nyɔ co ku a, naa jǝŋkɔ nǝ mi yi Galilee.» 29Pyɛɛ va nu nǝ ɛ bǝ:
«Bari nǝ amǝ wo see gbǝwo a, nya ŋ́ ka gbǝ ǝwo o!» 30Yesu nu nǝ ɛ bǝ: «Àdòdomǝ
a, ma ɖǝmǝ n'ǝwo, ǝ wo a, l'ǝzan ǝla mǝ ifia a, gbɔx̀o kokro a ɖatɔ zǝvǝ a, aa nu
zǝtɔn bǝ ye ŋ dǝsi ŋ o.» 31Vɔ̀ a, Pyɛɛ gbǝ trɔ nu i kidǝ kàka dǝji bǝ: «Bari ǝ byɔ bǝ
ma ku kidǝ ǝwo a, nyi ŋ́ kaa gbǝ bǝ nyi ŋ́ dǝsio o gbǝɖe o.» i àdǝk̀prɔv̀i ɖeyawo
cawo nunyɔ ɖeka a.

Yesu xoɖǝ lǝ Jesemane
(Matie 26:36-46; Luka 22:39-46)

32Yesu kidǝ ye dǝkprɔviwo va yi lǝfi wo yɔnɔ bǝ Jesemane a, i ì nu nǝ ye
dǝkprɔviwo bǝ: «Mi nɔ lela ma vɛ xoɖǝ.» 33Ǝ kprɔ pyɛɛ, Jakǝ kidǝ Jaan. Vɔnvɔn tɔ
Yesu jiji, i àdìkà tɔ ɛ coco. 34 I i nu nǝ wo bǝ: ŋtikuku kǝ kprɔ namǝ yiku a mǝ i ŋ
lǝ ɖɛ; mi nɔ leela i mi ŋ kaa danrɔn o. 35Ǝ gboyi ŋkɔ hwɛɖǝka, i cɔnmɔnyi, i tɔ
ǝɖǝ xoxo, kpɔ bǝ nǝ a tǝ ŋ jǝji a, vǝvǝ sǝsǝ hunna ye gàmǝ na gboyi àzɔg̀e nǝ ye.
36 Ǝ́ lǝ nu bǝ: «Tiin Dada vǝvǝ, ǝnu ɖǝkɛn ŋ́ gro nǝ wo o, gbo vǝvǝ sǝsǝ kɔfo ǝla dǝ
àzɔg̀ǝ ŋ, ŋ́ ka nyi tiinjromǝ nu o, vɔ̀ a, na nyi tɔ o.» 37 Lǝ hunna ŋgbǝ a, ǝ trɔ va ye
dǝkprɔviwo gbɔ, i kpɔ wo lǝ danrɔn, i ì nu nǝ Pyɛɛ bǝ: «Simɔɔ! arɔn i ǝ lǝ dɔn a? ŋ́
ka tǝ ŋ nɔwun nǝ gàxoxo ɖeka kpǝtǝ a? 38Mi nɔŋ i xoɖǝ nǝ mi ŋ́ kaa va jǝ tǝtǝ kpɔ
mǝ o, ɖo àgbǝtɔ ǝye ji nɔ bǝ ye a wɔ ǝnyɔɛ, vɔ̀ a, ŋtiran ŋ́ wɔ wusǝn ɖɛ o.»

39 Ǝ́ gbǝ trɔ gbo yi, àzɔg̀ǝ nǝo, i gbǝ xo ǝɖǝ ɖeka a pɛpɛpɛ. 40 Ǝ́ gbǝ trɔva
àdǝk̀prɔv̀i a wo gbɔ, i gbǝ kpɔwo lǝ arɔn mǝ, ɖo wo ŋkuviwo kpǝn ɖɛ nǝ arɔn, i
wo ŋ nya ǝnyɔ kǝ wo a nu nǝ Yesu a o. 41Kǝ i trɔva zǝtɔn a tɔ a, ǝ nu nǝ wo bǝ:
«Mi kpɔtɔ i lǝ danrɔn, i lǝ gbɔn a? Ǝ vɔ; ǝga a xo, i wo a cɔ àgbǝtɔ ǝvi a dǝ asi nǝ
àgɔj̀ǝtɔwo. 42Mi co! Mi a yi! Mi kpɔ amǝ kǝ lǝ saŋ a tǝbɔ.

Wo lǝ Yesu
(Matie 26:47-56; Luka 22:47-53; Jaan 18:3-12)

43Yesu kpɔtɔ i lǝ xonu ɖǝɖǝ i Juda kǝ nyi ɖeka lǝ ye dǝkprɔvi amǝwivǝ̀ a wo mǝ
a va, i amǝ sùgbɔ ɖekawo kprɔ ɛ do, i hǝn ǝwi kidǝ ǝkpo wo. Mawuvɔsatɔganwo,
ǝsǝdɔwɔtɔwo kidǝ ǝdumǝganxowo i dɔwo ɖiɖa. 44 Juda kǝ lǝ sa Yesu a, na dǝsi
ilawo ɖɛ bǝ: «Amǝ kǝ na a kisi nɔ a, ye i, mi a lǝ e i kprɔ ɛ yi, nǝ mia ŋkuvi na
nɔji nyɔŋ̀gbin. 45Kǝ Juda va zeɖeka a, ǝ tǝbɔ Yesu i bǝ: «Ǝgan!» i kisi nǝ ɛ. 46Amǝ
ɖeyawo zɔn Yesu ji, i lee. 47Amǝ kǝ l'ǝdu kidǝ Yesu ɖɛ a wo ɖeka rɔ ǝwi, i xu
Mawuvɔsatɔ gan ye mǝsǝntɔ, i kpa ǝto nǝ ɛ. 48Yesu xɔ nuxo, i bǝ: «Jaguda i ŋ nyi i
dɔ i mi hǝn ǝwi kidǝ ǝkpo wo i ka va lǝ ŋ a? 49Ŋkǝ ŋkǝ tɛɛgbɛ i ŋ lǝ mia doŋdomǝ
i na lǝ kpra ǝnu amǝ lǝ Mawusǝnxo, i mi ŋ lǝ ŋ o; vɔ̀ a, cagbǝ nǝ ǝnu kǝ wo ŋrɔ dǝ

mawunyɔ wema mǝ a na jɔ i.» 50 I Ye dǝkprɔviwo see si gbǝ e ɖɛ. 51Ɖǝkɛjɛ ɖeka
kprɔ Yesu do, i lǝ avɔn ɖeka mǝ, i wo lee. 52Vɔ̀ a, ǝ gbǝ avɔn a ɖɛ, i si ama ama.

Wo kprɔ Yesu yi kojoɖoxo gaŋgan a
(Matie 26:57-68; Luka 22:54-55; 22:63-71; Jaan 18:13-14,19-24)

53Wo kprɔ Yesu yi Mawuvɔsatɔgan a gbɔ. Mawuvɔs̀atɔ wo, ǝdumǝganxowo
kidǝ ǝsǝkpramǝtɔwo see va bɔ dǝ leena. 54Pyɛɛ lǝ kprɔ ɛ do to àzɔg̀ǝ, kǝkǝ se yi
Mawuvɔsatɔgan a ye xomǝ. Ǝ́ kanrɛn ɖɛ kidǝ amǝsǝntɔ a wo, i lǝ xuzo.

55Mawuvɔsatɔganwo kidǝ kojoɖotɔganwo see lǝ ji àgɔ̀ kǝ wo a do Yesu, i la ɖo
ǝkuhwɛ nɛ a. Vɔ̀ a wo ŋ kpɔ ǝɖǝ o. 56Ɖo amǝ sùgbɔ i lǝ ɖ'ǝnu vɔɛn dǝ Yesu ŋ, vɔ̀ a,
ǝvɔɛn kǝ wo lǝ do e a wo ɖekɛn ŋ sɔgbǝ dǝ ǝɖǝ nu o. 57Amǝ ɖǝwo co jǝtǝ i dovɔɛn
bǝ: 58 «Mi sǝ i ì lǝ nu bǝ: "Naa gban Mawusǝnxo ǝla kǝ àgbǝtɔ cɔ alɔ sǝ gba a, i lǝ
ŋkǝkǝ amǝtɔn mǝ a, na a mǝ ǝbulɔmǝ kǝ ŋ ka nyi àgbǝtɔ ǝlɔ i wo sǝ gbɛɛ a o."»
59Vɔ̀ a, kǝkǝ jǝ leena a, wo nuxowo ɖǝ ŋ sɔgbǝ dǝ ǝɖǝ nu o. 60Mawuvɔsatɔgan a
co jǝtǝ lǝ àgùdo a mǝ, i byɔ Yesu sǝ bǝ: «Ǝnyɔ kǝ amǝ wo lǝ nu dǝ ǝwun o a wo
nǝ, ŋ wɔ ǝnyɔ ɖǝ ɖɛ i la nu dǝ wo ŋ a?» 61Ama, Yesu ŋ́ kǝnu dǝ mǝ nǝ wo o, i
Mawuvɔsatɔgan a gbǝ trɔ byɔ ɛ sǝ bǝ: «Ǝwo i nyi Kriso, Xɔgantɔ Mawu kǝ amǝ
wo see kanǝfu a ye vi a?» 62Yesu bǝ: «Ɛɛn ǝnyǝ i! I mia va kpɔ àgbǝtɔ ǝvi a lǝ
kanrɛnxo lǝ ɖusimǝ nǝ Mawu wusǝn seetɔ a. Mia gbǝ va kpɔ ɛ i a gbɔnɔ co jiŋkori
lǝ àkpɔkpɔẁo mǝ.» 63Kǝ Mawuvɔsatɔgan a sǝ ǝnyɔ hunna wo a, ǝ vu yewuwo i bǝ:
«Kunu ɖǝtɔ kee mí gbǝ lǝ ji! 64Mi ŋ́ sǝ ǝnu vɔɛn kǝ i ɖǝ dǝ Mawu ŋ a a? Nukee mi
kpɔ dǝ ŋ? i wo see do àgɔ̀ ɛ, bǝ ǝ jǝ nǝ ǝku. 65Amǝ ɖǝwo lǝ wo mǝ i tɔ ǝtan tutu
kɔdǝ ŋ, i na cɔ ǝnu cɔn ŋkuvimǝ nǝ ɛ, i na tɔ ǝkɔɛ, i na byɔ ɛ sǝ bǝ: «Nu amǝ kǝ xo
o a», i amǝsǝntɔ awo dɔɛn, i tɔ ǝtomǝ xoxo nǝ ɛ.

Pyɛɛ gbǝ bǝ ye ŋ dǝsi Yesu o
(Matie 26:69-75; Luka 22:54-62; Jaan 18:15-18; 18:25-27)

66Pyɛɛ gbǝ kpɔtɔ ɖɛ lǝ àxo a domǝ, i Mawuvɔsatɔgan a y'emǝsǝntɔ nyɔrun ɖeka
va. 67Ǝ kpɔ pyɛɛ i ì lǝ xuzo, ǝ jro e kpɔ nyɔŋ̀gbin, i nu nǝ ɛ bǝ: «Woca ǝ zɔn nɔ
kidǝ Yesu Nazarɛtitɔ a.» 68Pyɛɛ mɔ, i bǝ: «Nyi ŋ́ nya ǝnu ɖǝ o, kpɔ nyi ŋ́ mɔŋjǝ
ǝnyɔ kǝ ǝ lǝ nu a mǝ o.» Kǝ i nu ǝnǝ a, ǝ do lǝ wo mǝ i gboyi àgbo a nu, [i kokro
ɖeka ɖatɔ.] 69Amǝsǝntɔ nyɔrun a, gbǝ kpɔ ɛ, i tɔ nunu nǝ amǝ kǝ lǝ leena a wo bǝ:
«Amǝ la ca lǝ yetɔwomǝ.» 70Pyɛɛ gbǝtrɔ mɔ. Kǝ i nɔ zan a, amǝ kǝ leena ɖɛ a wo
cawo nu nǝ Pyɛɛ bǝ: «Ǝ lǝ yetɔwomǝ kokoko, ɖo Galileetɔ i ǝ nyi.» 71Vɔ̀ a, Pyɛɛ bǝ
nǝ i nyi ŋ lǝ xovi iya, Mawu na dɔnto ŋ, ŋ ta Mawu dǝji bǝ: «Nyi ŋ́ dǝsi ŋucu kǝ mi
lǝ nu hunna a o.» 72Zǝɖǝka a, kokro ɖatɔ zǝvǝ a tɔ, i Pyɛɛ ɖoŋu ǝnyɔ kǝ Yesu nunɛ
ɖɛɖeca a: «Gbɔx̀o kokrocu a ɖatɔ zǝvǝ a, aa nu zǝtɔn bǝ ye ŋ dǝsi ŋ o.» Kǝ i ɖoŋu
ǝnyɔ hunna a, ǝ do zeɖeka i ɖǝ avin do.

Wo kprɔ Yesu yi Pilatǝ ŋkɔ
(Matie 27:1-2,11-14; Luka 23:1-5; Jaan 18:28-38)

15 1 Lǝ nyidin tɛɛn a, Mawuvɔsatɔganwo bɔ kidǝ ǝdumǝganxowo,
ǝsǝkpramǝtɔwo kidǝ kojoɖotɔganwo see. I wo bra Yesu i cɔ ɛ sǝ dǝ asi nǝ

Pilatǝ. 2Pilatǝ ka ɛ sǝ bǝ: «Ǝ wo i nyi Jifuwo fyɔ a?» Yesu rɔn nǝ ɛ bǝ: «Ǝwo i lǝ nu
i.» 3Mawuvɔsatɔganwo lǝ dovɔɛn sùgbɔ Yesu. 4Pilatǝ gbǝtrɔ ka nyɔ ɛ sǝ bǝ: «Ŋ wɔ
ǝnyɔ ɖǝkɛn ɖɛ e a? Ǝ sǝ ǝvɔɛn nǝnǝ kǝ wo lǝ do o a wo a!» 5Vɔ̀ a, Yesu ŋ́ gbǝ nu
nyɔ ɖekɛn o, i ì kpaca Pilatǝ.

Wo ɖo ǝku hwɛ nǝ Yesu
(Matie 27:15-26; Luka 23:13-25; Jaan 18:39; 19:16)

6 Lǝ didivayixo ɖu gbǝ tɛgbɛɛ a, Pilatǝ ɖǝ nǝ ǝgasǝntɔ ɖeka kǝ dùkɔn a byɔ a
do. 7Ŋucu ɖeka lǝ gakpamǝ ɖɛ i tɔbǝ Barabasi kidǝ ǝgufɔntɔwo kǝ wu amǝ lǝ
ǝgufɔnfɔn gàmǝ awo. 8 I àhwà yi Pilatǝgbɔ, i tɔ ɛ byɔ byɔ bǝ na wɔ ǝnu kǝ i wɔ nɔ a
nǝ yewo. 9Pilatǝ ka wo sǝ bǝ: «Mi lǝ ji bǝ ma daci Jifuwo fyɔ a ɖɛ nǝ mia?» 10Ɖo
Pilatǝ nya bǝ amǝ nu vǝ amǝ ŋ i dɔ, i Mawuvɔsatɔganwo va cɔ Yesu dǝ asi nǝ ye.
11Vɔ̀ a, Mawuvɔsatɔganwo lǝ fɔn àhwà dǝji, nǝ Pilatǝ na gbɔjɛn i gbǝ Barabasi ɖɛ
nǝ yewo. 12Pilatǝ gbǝ trɔ kawo sǝ bǝ: «Nukee mi lǝ ji bǝ ma wɔ nǝ amǝ kǝ mi lǝ yɔ
bǝ Jifuwo fyɔ a?» 13Wo gbǝ d'àxa sinsin bǝ: «Krɛn dǝ aticogaji!» 14Pilatǝ kawo sǝ
bǝ: «Ǝnuvɔɛn kee i wɔ? I wo gbǝ trɔ d'àxa sinsin bǝ: «Krɛn dǝ aticogaji!» 15Pilatǝ
lǝ ji i la nyɔ lǝ àhwà a si, i daci Barabasi ɖɛ, i ì dɔ i wo xo Yesu, i cɔ ɛ dǝ asi nǝ
sɔjawo, nǝ wo a krɛn dǝ aticogaji. 16 Sɔjawo kprɔ Yesu yi ǝd̀ùgan ǝ xomǝ, i wo yɔ
sɔja kpɛti awo see bɔ. 17Wo cɔ awu jɛni diŋdin ɖeka do nǝ ɛ, i cɔ aŋuja sǝ rɔn ǝfyɔ
kuku ɖeka, i sǝ cɔn d'ǝta nǝ ɛ. 18 I wo tɔ ɛ cici bǝ: «Mi dǝnugu Jifuwo fyɔ.» 19 I wo a
lǝ cɔ ǝjǝti ɖeka xota nǝ ɛ, i na tutan kɔdǝ ŋ, i wo a jǝkro, i na dǝnugu nǝ ɛ. 20Kǝ
wo nǝ ɛ camissi jrɔ a, wo ɖǝ awu jɛn a nǝ ɛ, i cɔ yeŋta wuwo do nǝ ɛ, i kprɔ ɛ do i
la krɛn dǝ aticogaji.

Wo kran Yesu dǝ aticogaji
(Matie 27:32-44; Luka 23:26-43; Jaan 19:17-27)

21Kǝ wo kprɔ Yesu yikɔ a, ŋucu ɖeka lɛ i gbɔ co bomǝ va yikɔ, wo yɔ nǝ ɛ bǝ
Simɔɔ i ì co Sirɛni, Alɛsandǝ kidǝ Rifisu ǝ dada i nyi, i sɔjawo dro e aticoga dǝ
ǝgan ŋ, bǝ na hɛɛn kprɔ Yesu do. 22 I wo kprɔ Yesu yi toho kǝ wo yɔ nɔ bǝ Gɔlugɔta
a. Gɔlugɔta a ye gɔmǝ i nyi «Ǝtaxugo toho.» 23 I wo ji bǝ yewo a kpǝ vɛɛn kǝ wo
caka kidǝ Mirǝ a nǝ ɛ. Vɔ̀ a, Yesu gbǝ ŋ́ nu i o. 24 I wo krɛn dǝ aticogaji, i wo
da àkɔ dǝ ye wu woji, i la kpɔ nǝnǝ kǝ amǝ ɖeka ɖeka la xɔ a. 25Nyidin lǝ ga
amasiɖekɛ mǝ mɔki i wo kran ɛ dǝ aticogaji. 26Wo ŋrɔ ǝnu kǝ dɔ i wo ɖo ǝku hwɛ
nɛ a d'ǝtarigbǝ lǝ aticoga a ji bǝ: «Jifuwo fyɔ.» 27Wo kran jaguda amǝv̀ǝ̀ ɖekawo
dǝ àxa nǝ ɛ, wo kran ɖeka dǝ ɖusimǝ, i kran ǝvatɔ dǝ ǝmiɔmǝ. [28Nǝ i, ǝnu kǝ wo
ŋrɔ dǝ Mawunyɔ wema mǝ ɖɛ a jɔ a nǝ, ye i nyi bǝ: «Wo hrɛn dǝ ǝnuvɔɛn wɔtɔ
wo mǝ.»]j 29Ǝmɔnzɔntɔwo na lǝ zui, i na lǝ hunhunta bǝ: «Hooo n'ǝwo! Ǝwo i kaa
gban Mawusǝnxo, i la gbǝ trɔ gbɛɛ lǝ ŋkǝkǝ tɔn a tɔ mǝ. 30Xɔ ɖekiwo gan, i na ɖi
co aticoga a ji!» 31Nǝ nǝ kǝ i Mawuvɔsatɔganwo, ǝsǝkpramǝtɔwo lǝ kalasi Yesu, lǝ
woɖǝkiwomǝ bǝ: «Ǝ xɔ amǝ ɖoo gan, i ŋ́ ka tǝ ŋ́ xɔ ɖekia gan a! 32Kriso, Xɔgantɔ
Izrayɛli ǝ fyɔ a, na ɖi lǝ aticoga a ji ifia nǝ mi a kpɔ, kina a mi a xɔs̀ǝ.» Amǝ kǝ wo
ka dǝ aticogaji lǝ akpaɖeka nǝ Yesu awo cawo lǝ zu i.

i15.17 Lǝ ganamǝ a, ǝfyɔwo kidǝ amǝ ŋkuvi lǝjiwo, i do nǝ awu jɛn hunna wo.
j15.28 Wema xoxo sùgbɔ lǝ grɛki gbǝmǝ, i wo ŋ wɔ hǝnhrǝnmǝ ila ɖɛ o

Yesu ku
(Matie 27:45-56; Luka 23:44-49; Jaan 19:28-30)

33Kǝ gàwivǝ̀ xo ɖǝɖǝ a, i zubru do dǝ xixǝ a see mǝ kǝkǝ jǝ ǝga amǝtɔn mǝ. 34 Lǝ
ga tɔn mǝ a, Yesu dǝ àxa sinsin, i bǝ: «Elii Elii, lama sabakitani?» Ye gɔmǝ i nyi:
«Tiin Mawu! Tiin Mawu nukeejɔ i ǝ gbǝ ŋ ɖɛ?» 35Kǝ amǝ kǝ leena ɖɛ awo ɖoo sǝ
ǝnǝ a, wo bǝ: «Mi ɖoto, ǝ lǝ yɔ Elii!» 36Amǝ ɖeka sudu lǝ amǝ awo mǝ, i cɔ àvɔǹ
kǝ wo nyrɔ dǝ vɛɛn hwanhwan mǝ, i cɔ ɛ tɔ dǝ ǝjǝti nu, i sǝ dǝnu nǝ Yesu bǝ na nu.
I bǝ: «Mi vin nǝ mi a kpɔ bǝ Elii a la va ɖi i lǝ aticoga a ji ma.» 37Vɔ̀ a, Yesu dǝ àxa
sinsin, i bɔnu. 38 I àvɔǹ kǝ wo sǝ co Mawusǝnxo a mǝ a vu dǝvǝ lǝ doŋdomǝ co ǝji
v'àgɔm̀ǝ. 39Kǝ sɔja kavǝtakpogan kǝ l'ǝtǝ lǝ ŋkɔ nǝ Yesu a, kpɔ sigbǝ i ku mɔ a, i
bǝ: «Kokoko a, ŋucu la Mawu ǝvi i ì nyi!» 40Nyɔrun ɖekawo lǝ àzɔg̀ǝ ɖɛ i lǝ kpɔnu
ɖiɖa, nyɔrun hunna wo i nyi: Mari kǝ co Madala a, Mari Jakǝ ɖevicukuvi a kidǝ
Jozee wo nana, kidǝ Salomee ca. 41Nyɔrun hunna wo i lǝ kprɔ Yesu do i na lǝ d'alɔ
ɛ ga kǝmǝ i lǝ Galilee a, nyɔrun sùgbɔ bulɔmǝwo kǝ kprɔ ɛ do va Jǝrizalɛmù awo
ca leena ɖɛ kidǝ e.

Wo ɖi Yesu
(Matie 27:57-61; Luka 23:50-56; Jaan 19:38-42)

42 Fiɛnyigbɔ sun, i gbonana nyi ǝzandɔndɔn nǝ Jifuwo gbɔǹgbɔǹ zan a. 43Ŋucu
ɖeka lǝ kojoɖotɔganwo mǝ, i wo yɔ nǝ ɛ bǝ Jozɛfu, i ì co Arimate duganmǝ, i nyi
amǝ ŋkuvilǝji, i ì nɔtǝ kpɔ Mawu fyɔɖuɖu ɖɛ. Jozɛfu doji i yi Pilatǝ gbɔ i vɛ byɔ ɛ
Yesu ǝku. 44Ǝ kpaca Pilatǝ bǝ Yesu ku vɔ.̀ I ì yɔ sɔja kavǝtakpo gan a, i ka ɛ sǝ
bǝ Yesu ku ǝ diŋdin i ma? 45Kǝ i sǝ ǝnyɔ, lǝ sɔja kavǝtakpo gan a nu a, i ɖǝgbǝ
nǝ Jozɛfu bǝ na vɛ cɔ amǝ kuku a. 46 Jozɛfu vɛ co àvɔǹ ɖeka, i ɖǝ Yesu ǝku co lǝ
aticoga a ji, i cɔ àvɔǹ a tro dǝ e, i vɛ ɖii dǝ ǝyɔdo kǝ wo ku dǝ ǝkpǝtomǝ a mǝ. I bri
ǝkpǝ gaŋgan ɖeka dǝ ǝyɔ a nu. 47Mari kǝ co Madala a kidǝ Mari Jozee ǝ nana wo
kpɔ fi wo ɖi i do a.

Yesu nyɔ co lǝ amǝ kuku wo mǝ.
(Matie 28:1-8; Luka 24:1-12; Jaan 20:1-10)

16 1Kǝ jifuwo gbɔǹgbɔǹzan vayi a, Mari kǝ co Madala a, Mari Jakǝ nana, kidǝ
Salome wo hrǝ ami sisi hɔntǝwo i ka vɛ si i nǝ Yesu ǝku a. 2 I lǝ kɔsiɖagbǝ

nyidintɛɛn a, kǝ nyidɔn do a, nyɔrun awo va yi yɔdo a to. 3Wó lǝ ka wo ɖekiwo sǝ
bǝ: «Mɛɛ i la bri ǝkpǝ a ji lǝ ǝyɔ a nu nǝ mi?» 4Kǝ wo kpɔ ŋkɔ ɖiɖa a, wo kpɔ bǝ
wo bri ǝkpǝ a jii lǝ ǝyɔdo a nu, ǝkpǝ a gaŋgan taŋ. 5 I nyɔrun awo ɖo yɔdo a mǝ, i
kpɔ ɖekɛjɛ ɖeka i kanrɛn dǝ ɖusimǝ, i do awu ǝye diŋdin ɖɛ, i vɔǹvɔn gaŋgan ɖeka
jǝ woji. 6Vɔ̀ a, ɖekɛjɛ a nu nǝ wo bǝ: «Vɔnvɔn ŋ́ ka ji mi o, Yesu Nazarɛtitɔ kǝ wo
ka dǝ aticogaji, i ì nyɔ lǝ amǝ kuku wo mǝ i mi lǝ ji a, ŋ́ gbǝ lǝ la o, fi wo cɔ ɛ do
a kǝ. 7Vɔ̀ a, mi vɛ nu nǝ Pyɛɛ kidǝ ye dǝkprɔvi ɖeyawo bǝ: "Ǝ jǝ ŋkɔ nǝ mi yikɔ
Galilee, leena i mi a vɛ kpɔ ɛ lǝ, sigbǝ i nui ɖɛ nǝ mi a."» 8Nyɔrun awo do i si yi
àzɔg̀ǝ nǝ yɔdo a, ɖo àdìkà co wo kǝkǝ wo lǝ kuku, i wo ŋ́ nunyɔ ɖǝkɛn nǝ amǝ ɖǝ
o, ɖo wo lǝ vɔnvɔn.

Yesu disa ɖekia nǝ Mari kǝ co Madala a
(Matie 28:9-10; 18-20; Luka 24:13-53; Jaan 20:11-18; Amǝdɔɖiɖa 1:6-11)

9 [Kǝ Yesu nyɔ co l'ǝku lǝ kɔsidagbǝ ŋgbangbansigbɔ a, ǝ cɔ ɖekia disa nǝ mari
kǝ co Madala kǝ ji i nya gbɔǹgbɔǹ vɔɛn amadrǝ lǝ a gbɔx̀o. 10Ǝ yi i vɛ nui nǝ amǝ
kǝ nɔ ǝdu kidǝ Yesu, lǝ ŋtikuku kidǝ avin fanfan mǝ awo. 11Vɔ̀ a, kǝ wo sǝ i Mari
lǝ nu bǝ: «Yesu lagbǝ, ŋ kpɔ ɛ a!», wo ŋ xɔ yǝ nyɔ sǝ o.

Yesu disa ɖekia nǝ ye dǝkprɔvi amǝv̀ǝ̀
(Luka 24:13-35)

12Hunna wo ŋgbǝ a, Yesu ɖǝ ɖekia disa dǝ arɔkpa bu nǝ ye dǝkprɔvi amǝv̀ǝ,̀
kǝ lǝ bomǝ mɔji ɖɛ nyikɔ awo. 13Àdǝk̀prɔv̀i amǝv̀ǝ̀ a wo trɔ vayi, i va to e nǝ
àdǝk̀prɔv̀i ɖeya wo, kpɔ wo ŋ xɔs̀ǝ ca o.

Yesu disa ɖekia nǝ ye dǝkprɔvi wo
(Matie 28:16-20; Luka 24:36-49; Jaan 20:19-23; Amǝdɔɖiɖa 1:6-8)

14 Lǝ vɔvɔ mǝ a, Yesu cɔ ɖekia disa nǝ àdǝk̀prɔv̀i amǝwiɖeka awo, gàkǝmǝ wo lǝ
ɖunu a, ǝ xonu dǝ wo jimaxɔs̀ǝ kidǝ wo to tritri ŋ. Ɖo wo ŋ xɔ amǝ kǝ kpɔ Yesu ǝ
nyɔnyɔ awo nyɔ ji sǝ o. 15Hunna ŋgbǝ a, i nu nǝ wo bǝ: «Mi yi xixǝ a see mǝ, i do
ǝŋǝ nyɔɛ a nǝ àgbǝtɔwo see. 16Amǝ kǝ la xɔs̀ǝ, i la lǝ Mawuci a la kpɔ xɔgan; vɔ̀ a,
amǝ kǝ ŋ xɔs̀ǝ a o, wo a do hwɛ ɛ. 17 I amǝ kǝ la xɔs̀ǝ awo, ǝnu jiwun kǝ la kprɔwo
do awo kǝ: Wo a nya nǝ gbɔǹgbɔǹ vɔɛn wo lǝ tiin ŋkɔ mǝ, i la lǝ xonu dǝ ǝgbǝ
yeye wo mǝ, 18Nǝ wo lǝ ǝdan kidǝ alɔ a, nɔmi wo nu ǝnu kǝ wu nǝ amǝ a, ǝnu
vɔɛn ɖǝkɛn ŋ́ ka wɔwo o; wo a cɔ alɔ dǝ dɔnɔwo ji i ǝdɔ a vɔ̀ nǝ wo.»

Yesu yi sǝxo
(Luka 24:50-53; Amǝdɔɖiɖa 1:9-11)

19Kǝ Àxotɔ Yesu xonu ǝnǝ nǝ wo jrɔ a, wo cɔ ɛ yi sǝxo, i ì kanrɛn dǝ ɖusi mǝ nǝ
Mawu. 20 I àdǝk̀prɔv̀i awo yi, i vɛ tɔ ǝŋǝ nyɔɛ a nunu to àfisiafi. Àxotɔ Yesu na lǝ
dalɔwo lǝ ǝdɔ a mǝ, i na lǝ ɖǝǝ disa bǝ, ǝnyɔ kǝ wo lǝ nu a, àdòdo i, to ǝnu jiwun
kǝ wo jrǝ nɔ awo mǝ.]

2023-05-04: DRAFT


	Makǝ
	Makǝ 1
	Makǝ 2
	Makǝ 3
	Makǝ 4
	Makǝ 5
	Makǝ 6
	Makǝ 7
	Makǝ 8
	Makǝ 9
	Makǝ 10
	Makǝ 11
	Makǝ 12
	Makǝ 13
	Makǝ 14
	Makǝ 15
	Makǝ 16


